
MINUTI

Il-Minuti tal-Laqgħa Nru 60, li saret fit-8 ta’ Ottubru 2024, ġew ikkonfermati.

INFORMAZZJONI LILL-KUMITAT

IĊ-CHAIRPERSON (Onor. Darren Carabott): Kif kont diġà nfurmajt lill-Kumitat, fit-28 u fid-29 ta’ Novembru il-Parlament ta’ Malta se jkun qiegħed jilqa’ u jospita żewġ konferenzi: fit-28 ta’ Novembru se jkun hemm il-konferenza PAC network tal-British Isles and Mediterranean Region (BIMR), ir-reġjun li Malta tifforma parti minnu, u fid-29 ta’ Novembru se jkun hemm il-konferenza tal-Commonwealth Association of Public Accounts Committees (CAPAC). Kif diġà għedt, kien hemm bidding ta’ min jixtieq japplika biex jorganizzaha. Ħadna sehem bħala PAC ta’ Malta, irnexxielna nġibuha biex tiġi organizzata u se jsiru żewġ konferenzi fit-28 u fid-29 ta’ Novembru. Għalissa għandna l-konferma tad-dati, jien kont infurmajt lill-Onor. Alex Muscat b’dan, u bħala  PAC konna qbilna li se mmexxu b’dan il-proċess. 

ONOR. ALEX MUSCAT: Sur President, dawn iż-żewġ konferenzi se jsiru fil-Parlament? 

IĊ-CHAIRPERSON: Iva, se jsiru fil-Plenarja. Is-sessjoni tat-28 ta’ Novembru se tkun tal-British Isles and Mediterranean Region u fiha se jkun hemm parteċipazzjoni tar-reġjuni taċ-Chairpersons tal-PACs. Qegħdin niddiskutu wkoll biex naraw jekk hux se jkun hemm attendenza mil-lat ta’ Awdituri Ġenerali wkoll, u naf ukoll li l-Parlament Malti qed jagħmel kuntatt ma’ ex Chairpersons tal-PAC ta’ Malta biex ikunu parteċipi huma wkoll.  Imbagħad  is-sessjoni tad-29 ta’ Novembru se tkun miftuħa għall-pajjiżi madwar il-Commonwealth kollu.  Bħalissa t-terminu tal-applikazzjonijiet għadu miftuħ, jiġifieri m’iniex kapaċi ngħidilkom kemm applikaw. Huwa tajjeb li tieħdu nota ta’ dawn iż-żewġ dati għax ovvjament bħala PAC ospitanti tajjeb li jkollna din il-preżenza. 

Ngħaddu issa għall-main item fuq l-aġenda llum.


KONTINWAZZJONI TAD-DISKUSSJONI DWAR IN-NEFQA TAL-GVERN FIL-QASAM TAL-ISPORT F’DAWN L-AĦĦAR ĦAMES SNIN, B’RIFERENZA LEJN IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2019 (MALTA NATIONAL SHOOTING RANGE PAĠNI 139-147); IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2022 (NATIONAL DEVELOPMENT AND SOCIAL FUND INVESTMENTS AND FUNDING OF SOCIAL PROJECTS PAĠNI 84-92); U RAPPORTI ANNWALI U STQARRIJIET FINANZJARJI TA’ SPORTMALTA GĦAS-SNIN 2020, 2021 U 2022.

IĊ-CHAIRPERSON: Għal-lum il-Kumitat qabel li jistieden lil Athletics Malta, lill-Malta Football Association u lill-Malta Basketball Association. 

Bħala avviż għal dawk preżenti li se jkunu qegħdin jiġu mal-mejda aktar tard ngħidilkom li l-PAC is-soltu jkun ambjent daqsxejn differenti u aktar jaħraq għax in-norma hi li nkunu qed nagħmlu investigazzjonijiet fejn il-persuni mgħajta jkunu qed jixhdu taħt ġurament. Din id-darba t-topic magħżul huwa min-naħa tal-Gvern u l-Membri tal-Gvern pproponew li l-persuni mgħajta ma jeħdux ġurament. Infakkarkom però li qegħdin tagħtu informazzjoni lill-Parlament Malti, lill-pubbliku li qed isegwi u dak kollu li se tkunu qegħdin tgħidu se jkun qed jiġi transcribed ukoll. 

Nibda billi nsejjaħ lis-Sur Aldrin Cassar minn Athletics Malta sabiex, jekk jogħġbu, jersaq madwar il-mejda. 

Is-Sur Aldrin Cassar, President ta’ Athletics Malta, ħa postu madwar il-mejda.

IĊ-CHAIRPERSON:  Sur Cassar, nitolbok tagħti spjega dwar il-kariga tiegħek f’Athletics Malta, kemm ilek tokkupaha, kif ukoll il-funzjoni ta’ Athletics Malta u l-ħidma tagħha. 

IS-SUR ALDRIN CASSAR: Jien ili nvolut ma’ Athletics Malta mis-sena 2020. F’Awwissu ġejt maħtur bħala Segretarju, u fil-perjodu meta kellna l-aħħar Games of Small States of Europe (GSSE) il-President li kien hemm irriżenja u jien spiċċajt fir-role ta’ President; sar extraordinary general meeting, ma kienx hemm kontestazzjoni u pproponew lili bħala President u dħalt fil-kariga ta’ President.

Athletics Malta naħseb hija waħda mit-top three largest associations li hawn fil-gżira. Jekk inħarsu lejn x’ġara fil-GSSE, li naħseb hija waħda mill-ikbar events sportivi li jsiru fil-gżejjer tagħna kif ukoll fir-reġjun fejn jidħlu pajjiżi żgħar, naraw li konna l-iktar association li ġibna riżultati pożittivi. Ovvjament irridu nkunu saqajna mal-art. Nafu x’inhu l-livell tal-GSSE  kkomparat ma’ competitions oħrajn. L-isforzi li dejjem jagħmel il-Kunsill ta’ Athletics Malta mat-technical team li hemm bħalissa hu li dejjem nagħmlu progress, li ngħollu l-livell u li jkollna atleti li jikkwalifikaw għal ċerti events kbar li jsiru fl-Ewropa u fid-dinja at least with the minimum qualifying standards, li mhux sempliċement ningħataw wild card u niġu qisna mistednin. Matul dawn l-aħħar tliet snin, apparti li kien hemm focus fuq il-GSSE u issa għall-GSSE tas-sena d-dieħla,  il-main focus tat-technical team u l-kunsill preżenti hu li jkollna atleti li jikkwalifikaw bil-mertu tagħhom u jilħqu ċerti standards li jikkompetu  bil-mertu tagħhom. 

Nixtieq ngħid li l-isfortuna li nara jien bħalissa fl-isport Malti, speċjalment fejn jidħlu ċerti associations, hija li qed ikun hemm focus kbira biex jikber l-isport, u qed jikber l-isport, u qed ikollna atleti li jilħqu ċerti standards – u l-Gvern qed jinvesti ħafna  biex jikber u nġibu ċerti riżultati – imma m’aħniex qed nagħmlu focus fuq in-nies li jissapportjaw lill-isportivi, jiġifieri l-amministraturi. Hemm  bżonn li apparti milli ninvestu fl-atleti tagħna, ninvestu wkoll fl-amministrazzjoni. Kif diġà għedt, aħna għandna waħda mill-akbar associations u m’għandna lil ħadd jaħdem full time. Bħalissa qegħdin mingħajr segretarju u ilna xahrejn u nofs mingħajr segretarju. Jien qed nagħmel kważi double, triple role għax qed nagħmel xogħol ta’ segretarju kif ukoll xogħol ta’ President, which is not easy. 

IĊ-CHAIRPERSON: Dan apparti x-xogħol tiegħek personali u l-ħajja personali. 

IS-SUR ALDRIN CASSAR: Hekk hu, jiġifieri mhijiex faċli. Hemm ħafna nies li huma committed, imma sfortunatament din li l-amministrazzjoni forsi kultant inwarrbuha, qed tbiegħed ċerti nies milli jidħlu għall-isport, għax veru huwa volontarjat, imma kulħadd għandu l-ħajja tiegħu u nassigurak li mhijiex. Naħseb li n-nies li hawn bil-qiegħda warajja jistgħu jikkonfermaw dan. 

IĊ-CHAIRPERSON: Il-funzjoni primarja ta’ dan il-Kumitat hi li jinvestiga, jistaqsi jew jitlob informazzjoni dwar in-nefqa ta’ fondi pubbliċi.  Issa li nixtieq nistaqsik jien huwa kif taħdmu bħala Athletics Malta mil-lat ta’ fondi pubbliċi. Tirċievu l-finanzi mingħand xi entità partikolari? Nitolbok tagħti spjega dwar dan lill-Kumitat, jekk jogħġbok.

IS-SUR ALDRIN CASSAR: Ovvjament jien se nitkellem minn kemm ili hemm jien. Ħalli nibda minn x’ħadna aħna bħala Athletics Malta bil-preparazzjoni għall-GSSE. L-ewwel nett sar investiment kbir min-naħa tal-Gvern fuq il-premises per se, li jekk m’iniex sejjer żball kien jammonta għal madwar €2.2 miljun, li jinkludi upgrading u modernizzar tat-trakka tal-Marsa. Jiġifieri minn dak il-lat kien hemm investiment sostanzjali fuq il-premises li gawdiet ħafna minnu l-komunità tal-atletika. 

In preparation for the GSSE kien hemm investiment ta’ €5 miljun mill-Gvern fuq 10 associations. Aħna konna waħda mill-għaxar associations li bbenefikat minn dan l-investiment, u bejn wieħed u ieħor ħadna €500,000 on three years in preparation for the GSSE. Dawn il-finanzi, li kienu ddedikati għall-GSSE, kellhom jintnefqu fuq l-atleti, speċifikament fuq athlete preparation, jiġifieri fuq training camps barra minn Malta, fuq technical staff barrani fuq konsulenza biex nippreparaw ruħna, u dħalna għal iktar competitions u matul dawn l-aħħar erba’ snin ġejna aċċettati fil-Balkan Association, għalkemm aħna m’aħniex parti mill-Balkani, fejn tawna freehand li nistgħu nikkompetu f’kull competition li jorganizzaw. Jiġifieri dawn il-€500,000 kienu investiti prattikament fuq l-atleti per se. Kellna wkoll atleti li ġew megħjuna li jmorru jistudjaw u jipprattikaw l-isports barra;  għandna tlieta l-Amerka u xi ħadd l-Ingilterra. Jiġifieri dawn il-finanzi ġew utilizzati b’dak il-mod.

IĊ-CHAIRPERSON: Dawn il-fondi  jiġu minn SportMalta? 

IS-SUR ALDRIN CASSAR: Il-€500,000 ġew mill-National Development and Social Fund (NDSF) u l-fondi għar-ristrutturazzjoni tal-bini ovvjament ġew mingħand il-Gvern in combination with SportMalta wkoll. 

IĊ-CHAIRPERSON: Hawn aktar mistoqsijiet? L-Onor. Alex Muscat.

ONOR. ALEX MUSCAT: L-ewwel nett, nirringrazzjakom tal-ħidma tagħkom, kif ukoll tas-suċċessi li ksibtu, apparti għalikom infuskom, għal pajjiżna. Se nibda mill-aħħar parti, jiġifieri mill-madwar €500,000 li bbenefikajtu minnhom intom fil-preparazzjoni tal-atleti. X’differenza għamlu dawn il-fondi? Jiġifieri x’avvanz rajtu fl-atleti tagħkom bis-saħħa ta’ dawk il-fondi? 

IS-SUR ALDRIN CASSAR: Ir-riżultati li nkisbu minn ħafna mit-top athletes tagħna qatt ma nkisbu fl-istorja tal-atletika Maltija; bdew jinkisru records left, right and centre, u meta mmorru barra beda jkollna ċerti atleti li jġibu ċerti riżultati. Pereżempju, in preparation for the olympics kellna atleta li għamel ħin ta’ sprinter 100 metre in 10.23 seconds, xi ħaġa li qabel konna noħolmuha biss. Jiġifieri l-livell definitely għola u għola għall-fatt li marru dawn it-training camps  barra, kellna konsulenti Taljani li kienu ex FITA mal-Olympic Committee Taljana li ovvjament taw l-input tagħhom... Ovvjament dawn ma ġewx b’xejn għax kienu mħallsin. U anke meta ssiefer, jekk ittella’ kontinġent ta’ 15-il ruħ, għandek l-ispejjeż. Kien sagrifiċċju finanzjarju b’investiment tal-Gvern, imma r-riżultati juru li kien hemm differenza minn kif konna noperaw qabel. L-ewwel ħaġa li saret qabel il-GSSE kienet li ġie strutturat it-technical team, il-mod kif naħdmu, il-mod kif naġixxu mal-atleti, għamilna skwadra li qatt ma kienet teżisti bħala national team u identifikajna ċerti atleti li nafu li kellhom il-potenzjal, ovvjament bl-għajnuna ta’ dawn it-tekniċi Taljani, biex imbagħad bdejna nimbuttaw ħalli they break the barrier u jkollhom riżultati tajbin. Jiġifieri dawn il-finanzi żgur għenu biex jinkisbu dawn ir-riżultati. Issa nisperaw li ma nieqfux hawn, we need to continue improving on these results. 

ONOR. ALEX MUSCAT: Nirringrazzjak tar-rendikont li qed tagħtina għax l-intenzjoni kienet proprju li naraw kif dawn il-fondi ntużaw. Fit-tranche il-ġdida tal-€5 miljun addizzjonali li l-NDSF qed tagħti – qed nistaqsi onestament għax ma nafx – jistgħu jintużaw anke fuq l-amministrazzjoni? Għax aktar qabel inti semmejt punt marbut mal-amministrattiv.

IS-SUR ALDRIN CASSAR:  L-istaġun tagħna prattikament se jibda issa, jiġifieri l-atleti bdew il-pre-season u issa nibdew nippreparaw għall-winter season li jibda minn Jannar ‘il quddiem, u bdejna diskussjonijiet mal-Maltese Olympic Committee (MOC), għax aħna naqgħu taħt l-MOC, dwar il-finanzi u kif dawn se jitqassmu. Prattikament bħala finanzi se nibqgħu għaddejjin bl-istess ritmu li konna għaddejjin bih f’dawn l-aħħar tliet snin. Ma nistgħux nibqgħu resting on our laurels, imma dejjem irridu nippruvaw nimbuttaw għal iżjed. Ovvjament issa għandna stampa ċara ta’ min huma l-atleti li jistgħu jkomplu jikbru, għax fi tliet snin jagħtuk stampa ċara ta’ min jista’ jagħmilha u min ma jistax jagħmilha, speċjalment fl-age group ta’ bejn is-16 u t-23 sena. F’dik l-età inti tibda tgħid min jista’ jagħmilha. 

ONOR. ALEX MUSCAT: Tirrealizza min jipprometti aktar minn ħaddieħor.

IS-SUR ALDRIN CASSAR: Hekk hu. Jiġifieri issa nistgħu nibdew nagħmlu focus aktar fuq ċerti atleti biex hopefully iġibulna aktar riżultati pożittivi. 

Dwar l-amministrazzjoni kumbinazzjoni tkellimna ftit, u at this point jidher li m’għadx hemm pjanijiet li jkun hemm ċertu investiment fuq l-amministrazzjoni. 

ONOR. ALEX MUSCAT: Jekk qed nifhmek sew, meta qed tirriferi għall-amministrattiv jiġifieri intom, bħala association, tridu li jkollkom persuna jew persuni li jkunu full-time iddedikati fuq dan...

IS-SUR ALDRIN CASSAR: Jiena nħoss li bħala association m’għandniex pereżempju segretarja full-time li teħodlok ħsieb...

ONOR. ALEX MUSCAT: Il-parti amministrattiva.

IS-SUR ALDRIN CASSAR: Jiena kważi l-ħin kollu għaddej. Illum it-teknoloġija tagħtik il-faċilità li tara l-emails il-ħin kollu u jien il-ħin kollu nirrispondi l-emails. Aħna nagħmlu parti mill-European Athletics u mill-World Athletics u dawn il-ħin kollu jibbumbardjawk. Jekk jagħtuk grant ta’ xi ħaġa trid tagħtihom rendikont għal xiex, eċċ. Dan ix-xogħol bħalissa qed nagħmlu kollu jien, li huwiex faċli.

IĊ-CHAIRPERSON:  Kieku kellkom taqbdu portion minn dan il-baġit biex tagħmluh għall-amministrattiv, fl-aħħar mill-aħħar tkun qed tnaqqar minn dak li jmur għall-atleti. Hux hekk?

IS-SUR ALDRIN CASSAR: Iva, imma kif diġà għedt, naħseb issa nistgħu nirranġaw. Pereżempju, jekk matul dawn it-tliet snin kellna bżonn €100,000 kull sena fuq massa ta’ atleti, issa forsi minflok 60 se jkollna 50 atleta li se niffukaw fuqhom u l-flus li konna niffukaw għal dawk l-għaxar atleti oħra nistgħu forsi nonfquhom fuq l-amministrattiv.

IĊ-CHAIRPERSON: Allura sewwa qed ngħidlek, qed tnaqqar mill-atleti biex...

IS-SUR ALDRIN CASSAR: Dak dejjem.

IĊ-CHAIRPERSON: Intom marbutin b’xi mod dwar kif tallokaw dawk il-fondi? Jiġifieri jistgħu jmorru għall-amministrattiv?

IS-SUR ALDRIN CASSAR: Le. Dawn il-fondi li ħadna, li semmejtlek, huma għall-preparazzjoni tal-atleti biss. Irid ikun hemm xi ħaġa separata għall-amministrattiv.

IĊ-CHAIRPERSON: Għalhekk qed nistaqsi.

L-Onor. Alex Muscat.

ONOR. ALEX MUSCAT: Sur Cassar, fl-introduzzjoni inti għedt li l-assoċjazzjoni tagħkom hija mit-top three associations. Kemm qed tirrappreżentaw sportivi?

IS-SUR ALDRIN CASSAR: L-isport tagħna qisu jinqasam fi tnejn: track and field, jiġifieri l-isportivi li jipparteċipaw fit-trakka, bħall-ġiri, il-qbiż u t-tfigħ, imbagħad hemm ir-road running.  Jien naħseb li b’kollox immissu 3,500. M’iniex qed nirriferi għall-elite biss, imma għall-elite u għal min jipprattika l-isport għal gost, imma jkunu membri parti mill-association tagħna. 

ONOR. ALEX MUSCAT:  Xtaqtek tagħtina ftit rendikont ħafif tal-improvements infrastrutturali li saru matul dawn l-aħħar ħames snin, ovvjament f’dak li għandu x’jaqsam  ma’ atletika. 

IS-SUR ALDRIN CASSAR:  In the past five years kien hemm revamping tat-trakka nnifisha... 

ONOR. ALEX MUSCAT: Tal-Marsa.  Hux hekk?

IS-SUR ALDRIN CASSAR: Iva, tal-Marsa, li hija l-unika track li għandna. Wieħed mill-iżvantaġġi li għandna f’dan l-isports hu li t-track tagħna tintuża kemm għat-taħriġ kif ukoll għall-kompetizzjonijiet, jiġifieri l-wear and tear tagħha jkun double. Barra minn Malta jkollhom trakki li jintużaw għall-competitions biss, ma jitħarrġux fihom, imma aħna l-unika trakka li għandna hija dik tal-Marsa, li hija with the official size u kif suppost.  Minbarra r-revamping tas-surface tat-trakka, in preparation for the GSSE, il-Gvern iddeċieda li jibda jaqla’ u jirranġa l-istand, li kienet tinsab fi stat diżastruż. Bnejna headquarters ġodda fuq in-naħa ta’ wara tat-trakka, fejn issa għandna l-uffiċini tagħna u gym ġdid, jiġifieri issa kważi qegħdin b’żewġ gyms. Tajjeb ngħid li t-trakka, kull filgħaxija, ikun hemm madwar 300 ruħ jużawha. Jekk  tistaqsini jekk wasalniex ngħidlek li le, għadna ma wasalniex, anzi għadna ‘l bogħod. Għad għandna d-dawl li jonqsu ħafna xogħol. Pereżempju, waħda mill-problemi li għandna hi li l-kalendarju tagħna ma jaħdimx eżatt mal-kalendarju internazzjonali. Barra minn Malta l-peak season tal-athletics huwa fis-sajf, imma aħna s-sajf huwa kontrina. Kieku jkollna dawl tajjeb, inkunu nistgħu nagħmlu events filgħaxija, forsi mit-8.00 p.m. sal-10.00 p.m., imma d-dawl hu li hu, ma nistgħux nagħmlu events dawk il-ħinijiet. U dak sfortunatament huwa żvantaġġ, imma definittivament kien hemm improvement kbir, kemm bħala uffiċini tal-amministrazzjoni, kemm bħala faċilitajiet għall-atleti, kif ukoll bħala equipment, għax hemmhekk kellna ħafna nuqqasijiet.  Illum l-atleti kważi ma jonqoshom xejn. Jiġu atleti minn barra jgħidulna għalfejn immorru barra biex nitħarrġu. Imma aħna mmorru barra għax daqsxejn limitati minn coaching services, jiġifieri ċerti coaches ta’ livell ikollok tmur għalihom. Min-naħa tagħna għandna li għandna, imma bħala faċilitajiet żgur li m’għandniex xi ngergru. L-unika ħaġa li tinkwetani hija li għandna bżonn nagħfsu ftit iktar fuq l-upkeep tal-facility.  Mingħajr l-għajnuna tal-Gvern... Fl-upkeep tal-faċilità għandna bżonn ftit imbuttatura għax il-faċilità hija kbira, l-association hi li hi bil-funding li għandha, jiġifieri mhux faċli, imma we are doing our best. Jiġifieri l-faċilità żgur li għandha bżonn upkeep tajjeb, għax inkella kollox jiddeterjora. 

IĊ-CHAIRPERSON: Aktar domandi?  L-Onor. David Agius.

ONOR. DAVID AGIUS: Sur Cassar, grazzi lilek u lit-team kollu ta’ Athletics Malta. Nassigurak li tagħmlu l-mirakli, imma naħseb meta tara l-finanzi u r-riżultati tifhem li meta tingħataw il-fondi – u llum skużana li ġibnik hawnhekk biex naraw il-fondi kif tonfquhom  għax jien naħseb li għandkom bżonn id-doppju tal-fondi li tingħataw u  mhux naraw fejn qegħdin tonfquhom... Xtaqt l-ewwel nett nistaqsik jekk it-trakka tal-Marsa hijiex tagħkom. 

IS-SUR ALDRIN CASSAR: Iva, it-trakka hija tagħna. 

ONOR. DAVID AGIUS: Imma ġiet devoluta lilkom?

IS-SUR ALDRIN CASSAR: Inħallsu ċ-ċens fuqha.

ONOR. DAVID AGIUS: Imma mhux intom tmexxuha.  Min jieħu ħsiebha?

IS-SUR ALDRIN CASSAR: Aħna.

ONOR. DAVID AGIUS: Jiġifieri jekk għandu bżonn isir l-upkeep li kont qed issemmi inti, u għandu bżonn isir id-dawl, hija responsabbiltà ta’ SportMalta, jew tagħkom?

IS-SUR ALDRIN CASSAR: Hija responsabbiltà tagħna għax finalment aħna nieħdu d-deċiżjonijiet fuq it-trakka, għax it-trakka qed tgħajjat lilna. 

ONOR. DAVID AGIUS: Jiġifieri ġiet devoluta lilkom.  Hux hekk?

IS-SUR ALDRIN CASSAR: Iva, ġiet devoluta lilna fi żmien il-Kunsill Malti għall-Isports.

ONOR. DAVID AGIUS: Allura jekk hi devoluta lilkom, meta qed issemmi li hemm il-wear and tear u issa taraw kemm se sservi...  Kemm se sservi din? Kemm għandkom f’moħħkom li se sservi?

IS-SUR ALDRIN CASSAR: It-track definitely not more than ten years.
ONOR. DAVID AGIUS: Ten years u saret sentejn ilu. Jiġifieri baqgħalna tmien snin oħra fuqha. 

IS-SUR ALDRIN CASSAR: Fuqha kien hemm spiża ta’ €1 miljun. 

ONOR. DAVID AGIUS: Jiġifieri t-trakka tal-Marsa li hemm illum kulħadd jista’ jużaha.  Hux hekk?

IS-SUR ALDRIN CASSAR: Membri ta’ Athletics Malta. 

ONOR. DAVID AGIUS: U d-dawl jinxtegħel minnkom jew minn xi ħaddieħor? 

IS-SUR ALDRIN CASSAR: Id-dawl jinxtegħel minna u nħallsu għalih aħna. 

ONOR. DAVID AGIUS: Jiġifieri d-dawl f’idejkom ukoll. 

IS-SUR ALDRIN CASSAR: Iva, id-dawl f’idejna wkoll. 

ONOR. DAVID AGIUS: Hija pożittiva li fil-5.00 a.m tixegħlu d-dawl, imma għaliex ma ssirx kuljum u mhijiex marketed?  L-atleti li tkellimt magħhom jien jieħdu pjaċir imorru jiġru filgħodu, imma jkun hemm id-dlam.

IS-SUR ALDRIN CASSAR: Iva, ħafna minnhom, speċjalment il-long distance runners. imorru kmieni fis-6.30 a.m.

ONOR. DAVID AGIUS: Tista’ tibda tinxtegħel kuljum? X’inhi l-problema biex tinxtegħel kuljum? Flus?

IS-SUR ALDRIN CASSAR: Le, mhijiex problema. Sinċerament ma nafx biha. Is-soltu kulħadd iċempilli. Tista’ tgħaddi l-messaġġ biex iċempluli, inqabbad lill-persuna nkarigata li tkun qed tieħu ħsieb, u nixegħlu d-dawl, mhijiex problema. 

ONOR. DAVID AGIUS: Allura għal bejn it-8.00 p.m. u l-10.00 p.m. x’inhi d-diffikultà biex tinxtegħel? Trid aktar dawl?

IS-SUR ALDRIN CASSAR: Le, jien kont qed nitkellem għal meta jkun hemm il-kompetizzjonijiet.  Għedt hekk għax id-dawl mhuwiex tajjeb biżżejjed. Kif taf, ikun hemm il-finishing lines u meta d-dawl ma jkunx tajjeb r-riżultati ma joħorġux ċari.

ONOR. DAVID AGIUS: Allura x’inhu l-pass li jmiss biex nagħmluha tajba? X’hemm bżonn? 

IS-SUR ALDRIN CASSAR: Għandna bżonn bejn €750,000 u €1 miljun spiża biex nagħmlu d-dawl. 

ONOR. DAVID AGIUS: U d-dawl ikun jintuża biss għat-trakka jew anke għal ġon-nofs?

IS-SUR ALDRIN CASSAR: Għal kollox. Aħna għamilna studju biex naraw x’nistgħu nagħmlu. Li jkollna, pereżempju, bħalma hemm fil-ground ta’ Ta’ Qali, li l-ground jinxtegħel u jinxtegħel kif suppost. 

ONOR. DAVID AGIUS: L-istess kif tkellimna ma’ tal-waterpolo li wkoll għandhom bżonn id-dawl. 

IS-SUR ALDRIN CASSAR: Għalija hija one of our priorities dwar kif jaħdem l-isport, speċjalment għas-sajf.  Biex aħna nibqgħu dejjem nimxu mal-kalendarju internazzjonali u nagħmlu l-competitions bil-lejl, id-dawl huwa importanti ħafna.

ONOR. DAVID AGIUS: Qed tgħidilna li l-ispiża għal dan se tkun tlaħħaq bejn €600,000  u €700,000.

IS-SUR ALDRIN CASSAR: Xi ħaġa f’dak l-ilma. 

ONOR. DAVID AGIUS: Jiena fhimt li l-flus li qegħdin tingħataw qed imorru għal atleti ta’ ċertu livell. Minn dawk it-3,500 hemm 40 li niffukaw fuqhom biex inġibu r-riżultati, li hija ħaġa tajba. 

IS-SUR ALDRIN CASSAR: Hekk hu.

ONOR. DAVID AGIUS: Imma jekk ikollok atleta li huwa membru tagħkom u għandu bżonn il-coach biex jibda jsir aħjar, min jiffinanzjah it-training tiegħu?

IS-SUR ALDRIN CASSAR: Jiġifieri qed nitkellmu fuq atleti żgħar?

ONOR. DAVID AGIUS: Atleti żgħar u oħrajn li ma jagħmlux parti minn dawn l-40 li l-pajjiż qed jikkejterja għalihom.
IS-SUR ALDRIN CASSAR: Aħna, bħal kull assoċjazzjoni oħra, għandna l-clubs membri tagħna, fil-fatt għandna 15-il club membru magħna. Aħna ma neħdux ħsieb coaching, dak jieħdu ħsiebu l-clubs li ovvjament l-atleti jkunu membri tiegħu. Aħna nieħdu ħsieb biss in-national team, l-għażla tal-aħjar atleti li għandna. Għandna coaches iddedikati li darba fix-xahar jiltaqgħu u jlaqqgħu lill-atleti elite tagħna u jagħmlulhom training sessions biex nippreparaw għal ċerti competitions li jkunu ġejjin. Il-basic training li jsir normali jsir mill-clubs membri tagħna.

ONOR. DAVID AGIUS: Jiġifieri coach tal-athletics ikun approvat mill-assoċjazzjoni wkoll?

IS-SUR ALDRIN CASSAR: Iva.

ONOR. DAVID AGIUS: Jiġifieri jekk hawn tifel li beda jiġri jew qed jitħarreġ, qed jitħarreġ taħt coaches kwalifikati. Għandna nurseries?

IS-SUR ALDRIN CASSAR: Iva, għandna. 

ONOR. DAVID AGIUS: Imma bħala association għandkom ukoll kategorija taż-żgħar?

IS-SUR ALDRIN CASSAR: Bdejniha s-sena li għaddiet. Għamilna a youth system li jibdew minn under 14 years, u hemm ukoll under 15 years u under 16 years. Ġbarna ċerti atleti li naraw potenzjal fihom bħala national team, u parti mill-flus li ġew iddedikati lilna qegħdin ninvestuhom fuqhom; qed nibagħtuhom għal competitions barra u qed nagħmlu training camps għalihom.

ONOR. DAVID AGIUS: U minn dawn l-atleti li qed tara telgħin x’target tagħmel? Fil-laqgħa li għaddiet tkellimna fuq li għandna nagħmlu target li Malta tirbaħ – jista’ jkun erba’ snin oħra jew tmien snin oħra – l-ewwel midalja olimpika. Fl-atletika taraha din? Għandek viżjoni għaliha? Nistgħu naslu?

IS-SUR ALDRIN CASSAR: Opinjoni personali tiegħi. 

ONOR. DAVID AGIUS: Ovvja. Jien qed ngħid jekk ninvestu u nagħtu l-finanzi. Jekk ikollhom il-coaching, għandna talent, jew inkella għandna livell...

IS-SUR ALDRIN CASSAR: At this point in time hemm livell, però t-target tagħna – din diġà għedtha u se nerġa’ nirrepetiha – hu li nikkwalifikaw f’ċerti competitions with our own merit, mhux nirċievi wild card. Fl-olympics kellna atleta li kien wild carded, u jien nixtieq li naslu għal ċerti competitions... Tgħidli forsi l-olympics għadu naqra ‘il  bogħod. Pereżempju, din is-sena fl-under 18 u fl-under 20 kellna nies li kkwalifikaw with on their own merit, xi ħaġa li ma konniex  noħolmuha sa tliet snin ilu. Dan l-investiment ġab dawn l-affarijiet, u ċjoè li qed jirnexxielna jkollna żgħażagħ, għax jien lejn iż-żgħażagħ inħares mhux lejn xi ħadd li għandu 27 sena, għax dawk huma l-futur tal-atletika, li qed jagħmlu l-pass li jikkwalifikaw għal ċerti kompetizzjonijiet tajbin.  Qed nitkellmu fuq European Championships u World Championships fejn dawn qed jikkwalifikaw bil-mertu tagħhom, iġibu l-MQS u għaddew mingħajr ċeremonji. Fl-under 18 kellna ħamsa, xi ħaġa li lanqas qatt ma konna noħolmuha.

ONOR. DAVID AGIUS: Biex l-atletika tinfirex aktar, għandkom fondi biex tużawhom biex ikollkom nies li jmorru bħala coaches fl-iskejjel, jew din għadna m’aħniex qed nagħmluha? 

IS-SUR ALDRIN CASSAR: Ippruvajna, imma ma rnexxilniex. 

IĊ-CHAIRPERSON: Għaliex? 

IS-SUR ALDRIN CASSAR: Nies. Pereżempju, jien ippruvajt nidentifika ċerti nies li huma involuti fl-iskejjel imma sibt ftit bibien magħluqin. Pereżempju, ikun tajjeb li wieħed jaqla’ teacher tal-PE li nafu li jkun ġej minn background tal-athletics u jsir bħalma jsir fil-każ tal-MFA. U qed insemmihom mhux għax ngħir għalihom, anzi nammira lill-MFA li jagħmlu ċerti affarijiet u nixtieq niġi bħalhom. 

ONOR. DAVID AGIUS: Tibżax, bil-mod naslu. 

IS-SUR ALDRIN CASSAR: Jien nixtieq li nkun nista’ nibgħat nies mill-association, li forsi jkunu teachers tal-PE – aħna għandna coaches li huma teachers tal-PE – biex jippromwovu l-atletika. Jien kont PE teacher u naf li l-iskejjel tal-Gvern huma attrezzatissimi bl-equipment tal-athletics, imma sfortunatament tliet kwarti mit-teachers ma jużawhomx. Jien kont fl-iskola tal-Pembroke u nista’ ngħid li hemmhekk għandhom mat tal-high jump għat-tfal li lanqas aħna tal-association m’għandna bħalu. Fil-fatt se nġibu wieħed, jiswa €7,000, għax il-mat li għandna l-Marsa huwa għall-kbar. Meta aħna jkollna t-tfal, ikollna naqilgħu l-biċċa ta’ fuq biex ikunu jistgħu jaqbżu. Jiġifieri l-iskejjel huma attrezzatissimi għall-athletics, għandhom hurdles, starting blocks u kollox. Jien kont fi skola u naf x’hemm, imma m’hemmx min jimbotta. Jekk ma jkollokx nies li qegħdin on the battle ground qed jimbuttaw... 

ONOR. DAVID AGIUS: Bħala ħaddiema, ma tistgħux tidentifikaw persuna li taħdem mal-Gvern li tista’ tiġi seconded magħkom? 

IS-SUR ALDRIN CASSAR: Bħalissa qegħdin nippruvaw nagħmluha dik. 

ONOR. DAVID AGIUS: Nifhem li hemm organizzazzjonijiet sportivi oħrajn li jagħmluha. 

IS-SUR ALDRIN CASSAR: Iva, hemm. To tell you the truth l-eks President ta’ qabli, li kien PE teacher ukoll, fl-aħħar tmien xhur hekk kien, jiġifieri seconded, imma kien president ukoll. 

ONOR. DAVID AGIUS: Ħa niġi għar-road running fit-toroq. Naħseb li kważi kull nhar ta’ Ħadd tiġi organizzata... 

IS-SUR ALDRIN CASSAR: Kull weekend. 

ONOR. DAVID AGIUS: Imma ħa nieħdok ftit għal Ta’ Qali fejn ikun hemm ħafna atleti. Intom, bħala Athletics Malta, kif tħarsu lejn Ta’ Qali? Apparti li hemm l-MFA u l-futball eċċ., mad-dawra tarawh li għandu jkun post fejn l-atleti jistgħu jmorru u jagħmlu 2.5 k,  jew 5 k,  jew 7.5 k, jekk tkun xi ħaġa bid-dawl suret in-nies?  Tarawha bħala trakka on a bigger...   

IS-SUR ALDRIN CASSAR: F’Ta’ Qali din is-sena għamilna biċċa xogħol fejn ħafna mit-tlielaq li jiġu organizzati, speċjalment minn ċerti clubs apparti tagħna, qed nagħmluhom World Athletics approved biex jekk isir record f’dawn it-tlielaq jiġi approvat u rikonoxxut. Ta’ Qali kienet l-ewwel li għamilna għax tant hija addattata, għandek ħafna art flat, traffic mill-inqas, u anke għalina bħala organizzazzjoni.... Issa jekk ikun hemm extra plus, bħal ċerti dwal, ċerti ħinijiet... 

ONOR. DAVID AGIUS: Changing rooms. 

IS-SUR ALDRIN CASSAR: Eżatt.  Jew, pereżempju, il-Ħadd filgħodu jingħalaq għal tliet sigħat bejn is-7.00 a.m. u l-10.00 a.m. 

ONOR. DAVID AGIUS:  Grazzi.

IĊ-CHAIRPERSON: L-Onor. Bencini. 

ONOR. GRAHAM BENCINI: Jien ningħaqad mal-kollega u nifirħilkom tas-suċċess li għamiltu partikolarment waqt il-Logħob tal-Pajjiżi ż-Żgħar. Jien kont hemm, fraħt magħkom, verament ħadna pjaċir u allura nirringrazzjakom. 

Fir-rigward tal-fondi, qabel semmejt li kien hemm €35 miljun li ngħataw għal GSSE fuq għaxar assoċjazzjonijiet. Apparti l-GSSE, kemm huma l-fondi li tingħataw? €500,000 fis-sena? 

IS-SUR ALDRIN CASSAR: Le, il-€500,000 kienu fuq perjodu ta’ tliet snin. Issa minn din is-sena bdejna l-proċess li nibdew niddiskutu l-funding għal dawn it-tliet snin li ġejjin, u tawni l-impressjoni li kważi kważi se nibdew fuq l-istess binarji. 

ONOR. GRAHAM BENCINI: Jekk fhimtek sew intom għandkom 50 atleta li se tiffukaw fuqhom għax għandna aktar ċans nagħmlu suċċess bihom. Dawn il-50 atleta f’kemm-il dixxiplina huma maqsumin? 

IS-SUR ALDRIN CASSAR: Kważi jmissu kollox. Għandek it-throws, għandek il-jumps, u għandek... 

ONOR. GRAHAM BENCINI: Jiġifieri għandek atleta għal kull dixxiplina? 

IS-SUR ALDRIN CASSAR: Kull dixxiplina mmissu, imma ovvjament ikun hemm ċerti dixxiplini li jkollok iktar. 

ONOR. GRAHAM BENCINI:  Bħal, pereżempju, r-relay ikollok erbgħa.

IS-SUR ALDRIN CASSAR: Kważi iktar immur fuq l-individual disciplines. 

ONOR. GRAHAM BENCINI: Għamilt punt interessanti, u kont qed niddiskutih mal-Onor. Buttigieg, fejn għedt li l-iskejjel huma kważi attrezzati aktar minnkom għax għandhom ħafna attrezzatura, partikolarment tal-athletics, u mhumiex qed jintużaw għax m’hemmx dak il-push on the ground.  Jien naqbel miegħek li jekk m’hemmx il-push ma jintużawx, u dan huwa ħela ta’ fondi pubbliċi. Qatt kien hemm diskursati min-naħa tagħkom tal-athletics biex tużawhom intom, forsi anke after hours tal-iskejjel, ħalli b’hekk nagħmlu l-użu massimu tar-riżorsi pubbliċi? 

IS-SUR ALDRIN CASSAR: Tista’ tuża l-iskejjel, imma l-problema hija li l-ammont ta’ coaches li għandna huwa limitat, u l-coaches li għandna jippreferu jiġu l-Marsa, primarjament għax hija l-unika track fejn għandek l-attrezzatura għal-long jump kif suppost, u  throwing areas. Dak li jista’ jsir huwa li jkun hemm inizjattivi mill-PE teachers stess wara l-ħin tal-iskola, fejn aħna forsi nistgħu nagħtu ċertu input billi ngħallmu lit-teachers jorganizzaw sessions ta’ athletics wara l-ħin tal-iskola. 

ONOR. GRAHAM BENCINI: Jekk tafu b’xi skejjel li mhumiex qed jużaw din l-attrezzatura, qatt ippruvajtu tissellfuhom intom ħalli tużawhom għall-atleti tagħkom? 

IS-SUR ALDRIN CASSAR: Le, qatt m’għamilna studju biex naraw liema skejjel mhumiex qed jużaw l-equipment. 

ONOR. GRAHAM BENCINI: Għall-benefiċċju tal-atleti. 

IS-SUR ALDRIN CASSAR: Naf, without any doubt, però sinċerament ma nafx kif nirrispondik. 

ONR. GRAHAM BENCINI: Forsi tkun xi ħaġa li tikkunsidraw. 

IS-SUR ALDRIN CASSAR: Eżatt. 

ONOR. GRAHAM BENCINI: Inti ġustament għedt li biex iżżomm l-upkeep tat-trakka u tal-faċilitajiet hemm bżonn ħafna flus. Għandkom ċifra ta’ kemm hemm bżonn fondi pubbliċi biex dan l-upkeep isir ħalli nżommu dak l-investiment li sar f’dak il-livell? 

IS-SUR ALDRIN CASSAR: Għamilna ftit workings żgħar fejn joħroġ li bejn wieħed u ieħor dejjem hemm bżonn ta’ €35,00 jew €40,000 fis-sena. 

ONOR. GRAHAM BENCINI: Fuq it-trakka hemm bżonn xi resurfacing? 

IS-SUR ALDRIN CASSAR: Imma patches żgħar, forsi jkun hemm ċerta ħsara fil-lastiku.  Aħna nafu li t-trakka se sservi għaxar snin, jiġifieri l-lifetime tagħha dak hu. Malli nibdew noqorbu lejn it-tmien jew id-disa’ sena rridu nibdew naħsbu għar-resurfacing ta’ trakka ġdida. 

IĊ-CHAIRPERSON: Ma jidhirx li hawn aktar domandi, għalhekk nirringrazzjawk, Sur Cassar, tal-ħin tiegħek u tal-ispjega. Ngħaddu issa għal Malta Basketball Association u nsejjaħ fuq il-mejda magħna lir-rappreżentant ta’ din l-assoċjazzjoni.

Is-Sur Joseph Muscat, Segretarju Ġenerali tal-Malta Basketball Association, ħa postu madwar il-mejda.

IĊ-CHAIRPERSON:  Good afternoon, Sur Muscat.  Tista, jekk jogħġbok, tagħtina l-background tiegħek, fis-sens tal-kariga li okkupajt mal-Malta Basketball Association (MBA) u l-funzjoni tal-assoċjazzjoni li qed tirrappreżenta. 

IS-SUR JOSEPH MUSCAT: Jiena ili fil-kariga ta’ Segretarju Ġenerali 14-il sena.  Il-funzjoni tal-assoċjazzjoni hija biex tippromwovi l-basketball hawn Malta; nieħdu ħsieb il-leagues u t-teams nazzjonali.  Għandna wkoll il-clubs magħna. 

IĊ-CHAIRPERSON: Kemm-il club hemm? 

IS-SUR JOSEPH MUSCAT: Din is-sena għandna 12-il club, minn mini basket sa seniors. 

IĊ-CHAIRPERSON: Kif spjegajt, il-funzjoni tal-Kumitat hija biex naraw l-infiq ta’ fondi pubbliċi. Tista’ tagħtina spjega dwar il-fondi li tirċievu  bħala assoċjazzjoni u fiex jiġu investiti. 

IS-SUR JOSEPH MUSCAT: L-aktar fondi li wżajna kienu fuq infrastructure. Min isegwi l-basketball jaf li sa tmien snin ilu konna qegħdin nilagħbu f’hanger tat-Tieni Gwerra Dinjija, kollha tal-metall u meta tagħmel ix-xita nagħmlu l-bramel fuq il-court għax iqattar l-ilma. Tmien snin ilu bdilna l-qoxra ta’ barra u s-saqaf u erba’ snin ilu għamilna revamp ta’ refurbishment ta’ ġewwa.  Il-fondi ġew mingħand SportMalta. 

IĊ-CHAIRPERSON: Bħala assoċjazzjoni, kemm tirċievu fondi pubbliċi fis-sena? 

IS-SUR JOSEPH MUSCAT: F’dawn l-aħħar tliet snin irċevejna madwar €150,000 f’fondi pubbliċi minħabba l-GSSE.  Aħna niġġeneraw l-aktar... 

IĊ-CHAIRPERSON: Jiġifieri qed tgħid li ma tantx tiddependu fuq fondi pubbliċi? 

IS-SUR JOSEPH MUSCAT: Le, niddependu ħafna, imma ma jkunx hemm ħafna fondi pubbliċi allokati għall-basketball. Il-problema hija li aħna team sport, u hawn Malta t-team sport ibati ħafna. Bdiet tissemma ħafna l-GSSE, qisha l-ikbar ħaġa li teżisti f’Malta, which in my opinion is not the case. Biex Malta tirbaħ medalja fil-GSSE bħala basketball irridu nibagħtu 16-il ruħ, mentri fl-atletika, jekk tibgħat wieħed tista’ tirbaħ medalja. Ovvjament biex tibgħat atleta wieħed tonfoq €1,000, u biex tibgħat 16-il player għall-istess medalja trid tonfoq €16,000. Jiġifieri aħna, bħala team sport, dejjem inbatu f’dawn l-affarijiet. 

IĊ-CHAIRPERSON: Żvantaġġjati fis-sens ta’ allokazzjoni minħabba aktar investiment.  Hawn domandi? L-Onor. Alex Muscat. 

ONOR. ALEX MUSCAT: Grazzi, Sur Muscat, talli qiegħed hawnhekk. Tispjegalna ftit f’dawn l-aħħar ħames snin minn xiex ibbenefikajtu bħala fondi pubbliċi? 

IS-SUR JOSEPH MUSCAT: Kif diġà għedt, l-aktar li bbenefikajna kien fuq ir-revamp tal-pavilion. Dik hija xi ħaġa importanti li ssir għax b’hekk stajna nieħdu sehem fil-logħob internazzjonali. Aħna qegħdin taħt l-International Basketball Federation (FIBA) u kull sena dejjem nibagħtu sitt teams differenti; two seniors and four juniors – tnejn under 16, u tnejn u tnejn under 18. Qabel, biex konna nagħmlu an international game, kien ikollna mmorru l-università jew insibu x’imkien għax kont tistħi ddaħħalhom Ta’ Qali għax kollox tal-ħadid u kollox imtaqqab. Jiġifieri l-fondi f’dawn l-aħħar ħames snin l-aktar li marru kien fuq dak, and we are grateful. 

ONOR. ALEX MUSCAT: X’nefqa qed nitkellmu fuqha hemmhekk?  X’capital expenditure kellek? 

IS-SUR JOSEPH MUSCAT: Minkejja li għamilna venue ta’ livell internazzjonali, it-total expenditure ma kienx daqshekk kbir, forsi b’kollox kien hemm €1.2 miljun jew €1.3 miljun. Kellna d-design work u x-xogħol ta’ perit li kien in-house għax għandna perit li huwa president ta’ club, u d-design għamiltu kollu jien għax dak parti minn xogħli, u b’hekk iffrankajna ħafna ħafna flus. 

ONOR. ALEX MUSCAT: Ibbenefikajtu minn fondi tal-NDSF? 

IS-SUR JOSEPH MUSCAT: Iva, fuq dawn it-tliet snin  minħabba l-GSSE. 

ONOR. ALEX MUSCAT: Kif użajtuhom? 

IS-SUR JOSEPH MUSCAT: Użajnihom billi ġibna Malta coach full time għal tliet snin biex iħarreġ lill-atleti. Użajnihom ukoll għal atleti Maltin li jilagħbu barra u nkunu rridu nġibuhom hawnhekk u allura nħallsu l-passaġġi tagħhom, imma l-iktar li ntnefqu huwa għall-coaching. 

ONOR. ALEX MUSCAT: U x’differenza rajtu? 

IS-SUR JOSEPH MUSCAT: Id-differenza għadha ġejja għax il-basketball huwa differenti; team sport dejjem hekk. Meta qed taħdem fuq tfal ta’ 15-il sena, 16-il sena jkollok wieħed fenomenali li ta’ 18-il sena jew 19-il sena jagħmilha mas-seniors. Il-basketball tibda timmatura għal-logħba meta jkollok 25 sena, 28 sena, imma meta għandek fundamentals sew, dawk se jibqgħu miegħek. Meta m’għandekx fundamentals sew se tkun player tajjeb għax inti atletiku. U aħna dik hi l-problema li għandna hawn Malta, kważi f’kull sport.  Meta jkunu żgħar, under 14 u jmorru barra, iħabbtuha ma’ kulħadd, imbagħad x’ħin jikbru nieqfu għax ma jkunx hemm fundamentals sew biex ittella’ dawk il-players. Aħna investejna hemmhekk biex insibu fil-futur.

ONOR. ALEX MUSCAT: U investejtu hemmhekk permezz ta’ taħriġ? 

IS-SUR JOSEPH MUSCAT: Billi ġibna coach full time għal tliet snin. Ovvjament, issa ma nistgħux naffordjawh għax m’għadhomx ġejjin il-fondi u kellna nwaqqfuh, imma għamlet differenza fil-FIBA competitions f’dawn l-aħħar tliet snin, għax minn 12-il medalja rbaħna disgħa. 

ONOR. ALEX MUSCAT: Very good. 

IS-SUR JOSEPH MUSCAT: Għamlet effett dejjem fiż-żgħar, fil-kbar ukoll imma aħna niffukaw ħafna fuq iż-żgħar għax dawk huma l-futur. 

IĊ-CHAIRPERSON: Jiġifieri kellna coach full time għal dawn l-aħar tliet snin u issa kellu jieqaf? 

IS-SUR JOSEPH MUSCAT: Iva, għax ma nistgħux naffordjawh. 

ONOR. ALEX MUSCAT: Ġejna infurmati hawnhekk li l-NDSF reġa’ vvota mill-ġdid €5 miljun. 

IS-SUR JOSEPH MUSCAT: Aħna ma ġejniex infurmati b’dan. Li rrid ngħid huwa – u se nerġa’ mmur fuq il-GSSE, għax hawn Malta donnu l-GSSE biss teżisti – li ma tistax torbot flus għal kompetizzjoni waħda u jekk mort daqsxejn ħażin “hawn” allura taqlagħni ‘l barra u tagħti lil ħaddieħor. Fl-opinjoni tiegħi dak mhuwiex il-mod kif tippromwovi l-isport. Jekk inħarsu lejn l-istorja tal-GSSE naraw li l-aktar...  Team tal-basketball se jġiblek medalja waħda, jiġifieri ma rridux noqogħdu ngħidu għax f’“dan” l-isport irbaħna għaxar medalji u f’“dan” l-isport irbaħna... Team wieħed jirbaħ medalja waħda, ma tistax tagħmel mod ieħor. Is-sena li għaddiet fil-GSSE l-irġiel ħadu silver medal u n-nisa sfortunatament ma ħadu xejn, però jekk inħarsu lejn l-istorja tal-GSSE naraw li dejjem tajna pjaċir bħala basketball,  speċjalment tan-nisa. Min isegwi l-basketball jaf li l-ewwel darba li sar il-GSSE l-unika medalja li ntrebħet kienet tal-basketball u kienet bronze medal. Jekk se noqogħdu naraw x’għamilt ilbieraħ biss, irridu ngħidu għalxiex.  Milli jidher il-basketball ġie mwarrab għax is-sena li għaddiet minn żewġ medalji ħadna waħda, li għalija ma jagħmilx sens. 

IĊ-CHAIRPERSON: L-Onor. David Agius. 

ONOR. DAVID AGIUS: L-ewwel nett, nirringrazzja lilek, Joseph, u anke lil Paul Sultana, il-president tal-MBA li lbieraħ kont magħkom tiċċelebraw is-60 sena tal-MBA, 60 sena ta’ storja fejn rajna l-basketball jibda mit-triq, imur ġol-hanger f’Ta’ Qali bl-ilma nieżel u noqogħdu nimsħuh waqt il-logħba jew fil-half-time. Kien hemm darbtejn fejn bl-ilma  li daħal kellna nerġgħu nibdew kollox mill-bidu għax għereq kull m’hemm bil-parquet b’kollox, però jidher li finalment issa hemm l-affarijiet in place bħala investiment ta’ struttura biex wieħed jilgħab il-basketball fiha, għalkemm naħseb li jekk il-basketball jibqa’ jikber, dak il-post ma jserviniex għax irid ikun hemm fejn jitħarrġu u probabbilment ikollna nkabbruh. 

IS-SUR JOSEPH MUSCAT: Fil-fatt diġà kabbarna. 

ONOR. DAVID AGIUS: Xtaqtek tgħidilna x’inhu the next investment wara li tlesta l-hanger ta’ Ta’ Qali. 

IS-SUR JOSEPH MUSCAT: Qabel ma sar il-hanger ta’ Ta’ Qali aħna, bħala MBA and not through the government, investejna fit-training courts. Veru li m’hemmx seating imma għandna żewġ basketball courts. Hawn Malta neqsin ħafna minn dawn l-indoor courts. Illum hemm il-futsal, il-handball u oħrajn li kollha jintlagħbu f’dawn l-indoor gyms. Aħna l-istess, għandna ħafna logħob, għandna ħafna teams, ma jsibux fejn jagħmlu t-training u konna ddeċidejna li nibnu dawn iż-żewġ courts. Kienet spiża ta’ €0.5 miljun u għamilnihom aħna billi ħadna loans u ma qgħadniex nitolbu għarkoptejna, imma tlaqna niġru.  This is the way forward għalina kif naraw l-isports. Ovvjament, l-għajnuna mingħand il-Gvern dejjem hija importanti għax aħna, naħseb bħal kull sport ieħor li hawn Malta, apparti l-ikbar wieħed, kulħadd jaħdem b’mod volontarju.  Kulma għandi huwa cleaner full time, mill-bqija kulħadd huwa volontarju. 

ONOR. DAVID AGIUS: Jiġifieri bħala maintenance ta’ Ta’ Qali u tal-adjacent irid isir mill-assoċjazzjoni? 

IS-SUR JOSEPH MUSCAT: Iva. 

ONOR. DAVID AGIUS: U kemm tikkalkulaw li hija kbira llum il-familja tal-basketball, bħala nurseries u players? 

IS-SUR JOSEPH MUSCAT: Illum bħala players u nurseries hemm madwar 2,400. Dan dejjem qed nitkellmu fuq basketball biss, m’iniex qed ninkludi t-3x3. 

ONOR. DAVID AGIUS:  Issa nitkellmu dwar it-3x3

IS-SUR JOSEPH MUSCAT:  M’iniex qed ngħodd dawk għax dak huwa street basketball li ma jaqax... Aħna ma  noqogħdux ngħoddu n-numri, imma bħala registered players magħna għandna 2224. 

ONOR. DAVID AGIUS: U bħala numru ta’ kompetizzjonijiet kollha jsiru Ta’ Qali, jew għandkom f’moħħkom li toħorġu ‘l barra minn Ta’ Qali? 

IS-SUR JOSEPH MUSCAT: Nixtieq li noħorġu ‘l barra minn Ta’ Qali, imma m’hemmx fejn. Din is-sena bħala kompetizzjonijiet għandna 671 games u kollha jsiru fil-padiljun ta’ Ta’ Qali, dejjem fuq l-istess wieħed, waħda wara l-oħra. 

ONOR. DAVID AGIUS: U m’għandkom lil ħadd full timer fl-amministrazzjoni?  Jiġifieri inti u l-amministrazzjoni kollha intom voluntiera?  

IS-SUR JOSEPH MUSCAT: Iva. Fil-fatt, meta qabel issemma s-secondment kont se ngħid xi ħaġa.  Ġeneralment, dawk li jiġu seconded ikunu teachers. Aħna għandna players li huma teachers tal-PE li jkunu jridu jiġu bħala amministraturi jew coaches, imma ma jaqblilhomx li jiġu seconded, għar-raġuni – u forsi hemmhekk fejn wieħed jista’ jimraħ – li  bħala teachers, jekk huma jitilqu ‘l barra mill-iskola jitilfu ċerti allowances li jammontaw għal  kważi €5,000 fis-sena. L-ewwel ħaġa li jgħiduli hija li jekk nagħtihom dawk il-€5,000 jiġu. Naħseb li jekk tidħlu ftit fuq din il-biċċa xogħol, l-assoċjazzjonijiet jkunu jistgħu jkollhom nies li huma ddedikati għal dak l-isport.  Jiena nitkellem dwar il-basketball, imma kull assoċjazzjoni tista’ tiggwadanja b’dawn it-teachers li jridu jaħdmu lejn l-isport li jħobbu imma jafu li se jitilfu ċertu ammont ta’ flus fis-sena. 

ONOR. DAVID AGIUS: Apparti dawn is-600 logħba, kemm-il kompetizzjoni tipparteċipaw fiha barra minn Malta, bejn seniors nisa, seniors irġiel, under 16 u under 14? 

IS-SUR JOSEPH MUSCAT: Kull sena jkollna kompetizzjonijiet; senior men, senior women, under 18 men, under 18 women, under 16 men, u under 16 women. Din is-sena se mmorru wkoll għal kompetizzjoni ta’ under 20 women. 

ONOR. DAVID AGIUS: U l-finanzjarjament biex tmorru barra jiġi min-naħa tal-assoċjazzjoni? 

IS-SUR JOSEPH MUSCAT: Iva. Fil-każ tal-GSSE, il-Maltese Olympic Committee (MOC) tibgħat lill-atleti, imma għal tal-FIBA we always foot the bill ourselves. 

ONOR. DAVID AGIUS: Ilbieraħ is-Segretarju Ġenerali tal-FIBA enfasizza fuq it-3x3 u qal li pajjiż żgħir bħal Malta, li jkollok erba’ players tista’ timxi aktar milli jkollok għaxra, jew skont kemm ikun kbir it-team. X’għandek bżonn bħala finanzi għal 3x3?  Għax din tista’ taqbad struttura u toħroġha barra fit-triq u tintlagħab anywhere, jistgħu jiġu hawnhekk ħdejn il-Parlament ukoll.

IS-SUR JOSEPH MUSCAT: Fil-fatt għamilna waħda hawnhekk. 

ONOR. DAVID AGIUS: X’inhuma l-viżjonijiet tal-MBA għal 3x3, li biex niftehmu qisu l-futsal tal-futboll? 

IS-SUR JOSEPH MUSCAT: Huwa street basketball. Fil-fatt, meta ħarġet, l-idea kienet tajba għax meta għandek 3x3 taf li bħala pajjiż żgħir, b’dawk it-tlieta jew erba’ players, tista’ tikkompeti mal-kbar u tista’ tasal. Fil-fatt jien xtrajt tliet courts 3x3 Ta’ Qali. 

ONOR. DAVID AGIUS: Xtrajt, jiġifieri bħala assoċjazzjoni? 

IS-SUR JOSEPH MUSCAT: Iva. Għandna three full courts – għal 3x3 ikunu half courts – bil-hoops u blalen apposta. L-ewwel sena kienet suċċess ħafna, konna qed induru postijiet differenti. Sfortunatament, dan huwa segwit aktar minn barranin li jgħixu Malta milli mill-Maltin, u jien ma nistax nikkompeti barra bihom. L-aħħar GSSE li saret 3x3 it-team Malti tal-irġiel kien magħmul kollu minn Serbi għax iI-Maltin ma jridux jilagħbu. U setgħu jilagħbu s-Serbi għal Malta għax fil-GSSE hemm regoli li jgħidu li jekk ikun hemm barrani li jkun ilu jgħix fil-pajjiż għal tliet snin jew aktar tista’ tużah bħala lokali. L-ebda player Malti ma ried jilgħab 3x3. Jiġifieri hemmhekk għandna problema. Fejn jidħlu n-nisa kollox sew, u fil-fatt insiefru barra u mmorru mhux ħażin, imma bħala rġiel ma jridux. Għandek raġun, nafu li 3x3 nistgħu mmorru aħjar u tista’ tikkompeti f’livelli aktar għoljin milli qed nilagħbu fil-5-on-5. 

IĊ-CHAIRPERSON: L-Onor. Graham Bencini. 

ONOR. GRAHAM BENCINI: Sur Muscat, jiena ningħaqad mal-kollega tiegħi u nawguralkom.  Għalkemm ma rbaħtux medalja tad-deheb, ħadna pjaċir nissapportjaw it-team tal-basketball fil-GSSE. Il-medalja tal-fidda kienet achievement għax il-livell kien għoli. 

IS-SUR JOSEPH MUSCAT: U qatt ma rbaħniha l-medalja tal-fidda f’tal-irġiel. 

ONOR. GRAHAM BENCINI: Aktar u aktar qed tagħti konferma u aħna ħadna pjaċir nissapportjawkom. Prosit u nittama li d-darba li jmiss tirbħu l-medalja tad-deheb. 

IS-SUR JOSEPH MUSCAT: Mhux se jtellgħuna. Hemm 80% ċans li għall-GSSE li se ssir f’Andorra ma nitilgħux. 

ONOR. GRAHAM BENCINI: Għax m’hemmx il-basketball fid-dixxiplina? 

IS-SUR JOSEPH MUSCAT: Le, għax ma ġiex ir-riżultat li stennew. 

ONOR. GRAHAM BENCINI: Jiġifieri għax ma rbaħtux il-medalja tad-deheb m’intomx se titilgħu għall-GSSE li jmiss? 

IS-SUR JOSEPH MUSCAT: Hemm affarijiet oħra, but let’s not go there now. 

ONOR. GRAHAM BENICNI: Jien għandi mistoqsija waħda. 671 games fuq court wieħed fis-sena huma ħafna; kieku dan in-numru ta’ logħbiet jintlagħbu fil-football ground ta’ Ta’ Qali kien ikollna nagħmluh taż-żrar! Kemm jiswielkom biex tmantnu l-court fis-sena biex tistgħu tospitaw 671 games? 

IS-SUR JOSEPH MUSCAT: Ma nafx jekk intix qed tgħid għall-amministrazzjoni jew għal court per se. 

ONOR. GRAHAM BENCINI:  Għax hemm il-wear and tear. 

IS-SUR JOSEPH MUSCAT:  Il-parquet li għandna huwa partikolari, which can take...  Suppost li wara ħames snin nqaxxruh u nerġgħu nagħtuh it-treatment. Fil-fatt, wasalna biex nagħmluh is-sajf li ġej. 

ONOR. GRAHAM BENCINI: Kemm jiswa dan? 

IS-SUR JOSEPH MUSCAT: Refurbishment, jew biex tbidlu? 
ONOR. GRAHAM BENCINI: To resurface the court after five years.

IS-SUR JOSEPH MUSCAT: To resurface maybe €50,000 to €60,000. Biex tbiddlu għandek bejn €120,000 u €150,000. 

IĊ-CHAIRPERSON: Ma jidhirx li hawn aktar domandi, għalhekk, Sur Muscat, nirringrazzjak u nitlob lill-uffiċjali tal-Malta Football Association (MFA) sabiex jingħaqdu magħna fuq il-mejda.

Dr Matthew Paris u Dr Angelo Chetcuti, Viċi President u Segretarju Ġenerali tal-Malta Football Association, rispettivament, ħadu posthom madwar il-mejda.

IĊ-CHAIRPERSON: Dr Paris u Dr Chetcuti, nirringrazzjakom talli ġejtu u nibda billi nifirħilkom tar-riżultat tajjeb ħafna li bħala pajjiż irnexxielna nġibu fl-aħħar logħba li kellna. Naħseb li l-pajjiż wera wkoll li jsegwi l-ħidma tal-assoċjazzjoni, u huwa tajjeb li nibqgħu nġibu dawn it-tip ta’ riżultati. Biex ikollna riżultati, hawnhekk qegħdin, biex ngħid hekk, nagħmlu dan il-forma ta’ eżerċizzju biex naraw l-infiq kif qed imur, eċċ. 

Nitlobkom tibdew billi tgħidu x’karigi tokkupaw, kemm ilkom tokkupaw dawn il-karigi, u l-funzjoni tal-MFA. 

DR MATTHEW PARIS: Il-wara nofsinhar it-tajjeb lil kulħadd. Tlabtu sabiex jiġi wkoll il-President tal-assoċjazzjoni, però huwa jinsab assenti minħabba li qiegħed mal-under 19 ġewwa Polonja. Fil-fatt għadna kif lgħabna issa kontra Ġibiltà u rbaħna, jiġifieri kellna t-tieni riżultat pożittiv din il-ġimgħa. Naħseb li ġejna hawnhekk fl-aħjar ġimgħa! 

Ħalli nagħmel introduzzjoni żgħira fejn anke forsi nkun nista’ nirrispondi ħafna mid-domandi li smajtkom tistaqsu lil min kien hawn qabilna, imbagħad nidħlu fid-dettal. Angelo għandu ħafna iktar dettall milli għandi jien. 

Illum il-ġurnata, bħala numri, l-MFA għandha affiljati magħha madwar 15,000 persuna, li jinqasmu fi 13,000 atleta, 1,000 amministratur, u madwar 1,000 coach. Jiġifieri l-popolazzjoni tal-futbol hija più o menu dik. Ovvjament m’aħniex ninkludu n-nies li jipparteċipaw b’mod differenti, u ċjoè li jiġu bħala spettaturi, għax allura hemmhekk inkunu qed nidħaddtu dwar numri differenti. L-MFA illum hija organizzazzjoni rreġistrata bħala voluntary organisation li fit-tmexxija tagħha għandek il-president, li huwa l-ogħla persuna, wara l-president għandek tliet viċi presidenti, u jien nokkupa waħda minn dawk il-karigi, għandek segretarju ġenerali, li huwa Dr Chetcuti, u għandek teżorier ukoll. Dawk huma l-uffiċjali tal-assoċjazzjoni li huma rreġistrati bħala l-amministrazzjoni ta’ dik li hija l-organizzazzjoni volontarja, li fil-każ tagħna hija l-MFA. Affiljati mal-MFA għandna 70 entità, li minnhom 54 huma clubs, li jirrappreżentaw prattikament il-lokalitajiet ta’ Malta. Din is-sena, is-Sur Aldrin Cassar, li kien hawnhekk qabel, qed jifforma parti minn Victoria Hotspurs, li llum il-ġurnata ġew ukoll mal-MFA u fil-fatt għalhekk ġejna 54, għax sas-sena l-oħra konna 53. L-unika lokalità li mhijiex irrappreżentata fi ħdan l-MFA huwa Ħal Safi. Mill-bqija, il-kumplament tal-lokalitajiet kollha ta’ Malta huma rappreżentati b’tim tal-futbol affiljat mal-MFA. Apparti l-clubs għandna numru ta’ member associations li nsejħulhom li, jew jieħdu ħsieb dak li huwa amateur football, dak li nsejħulu Sunday League, jew inkella huma assoċjazzjonijiet li jirrappreżentaw fergħa, pereżempju l-players u l-coaches. Fit-totalità għandna 70 membru. 

Ħalli ngħid xi ħaġa rigward il-fatturat tal-assoċjazzjoni.  Aktar kmieni smajna ħafna numri u ċifri, u forsi se tinstema’ ħafna fil-konfront ta’ assoċjazzjonijiet oħrajn, però forsi jkollna l-opportunità li nitkellmu u nitqabblu mal-peers tagħna, li – u din ma ngħidhiex b’arroganza imma ngħidha b’realiżmu – fir-realtà ma jridux ikunu assoċjazzjonijiet  oħra fil-pajjiż, imma assoċjazzjonijiet tal-futbol barra l-pajjiż, għax aħna finalment se nkunu qed nikkompetu magħhom.

Il-fatturat tal-assoċjazzjoni huwa ta’ madwar €13-il miljun. Hawnhekk qed nitkellem dwar operat u mhux investiment kapitali, għax dawk ikunu flejjes differenti li jkollna wkoll l-opportunità nidħlu fihom. Meta wieħed jagħmel numri u ċifri jinduna li n-nefqa per capita skont dawk il-15,000 affiljat huwa ta’ bejn wieħed u ieħor €865 għal kull affiljat. Ovvjament fil-futbol, bħal kull sport ieħor, għandek piramida, u fil-fatt iċ-ċifra ta’ €865 hija ftit qarrieqa, għax fir-realtà tonfoq ħafna iktar fil-parti tal-elite u tonfoq ħafna inqas fil-parti ta’ dawk li huwa futbol amatorjali. Però, f’kull każ, l-MFA tiffinanzja l-operat ta’ kulħadd. M’aħniex qed nitkellmu dwar is-salarji tal-players, però meta niġu għal-logħbiet li jintlagħbu... L-MFA torganizza madwar 5,000 partita f’kull sena kalendarja, li jfisser ħafna spejjeż, li l-maġġoranza tagħhom iġġorrhom l-assoċjazzjoni. Apparti dawk il-5,000 partita domestika, aħna nipparteċipaw f’madwar 100 partita internazzjonali, fis-selections tagħna, mill-under 15 ‘il fuq. Allura wieħed jifhem x’livell ta’ investiment tagħmel l-assoċjazzjoni meta titratta partiti domestiċi u internazzjonali.

IĊ-CHAIRPERSON: F’kemm-il ground?

DR MATTHEW PARIS: Grounds li huma amministrati direttament mill-MFA għandna n-National Stadium, is-Centenary Stadium, u t-training facilities ta’ Ta’ Qali. Però apparti dawk hemm ħafna grounds oħrajn mifruxa mal-pajjiż kollu. B’ċajta aħna dejjem ngħidu li f’kull lokalità li tmur dejjem se ssib knisja, ċimiterju u ground tal-futbol. Ħafna minn dawk il-grounds huma amministrati direttament mill-clubs rispettivi u t-titolu tagħhom huwa direttament mal-clubs, u allura ma jaqgħux fit-tutela tagħna. Notwithstanding that, aħna xorta ngħinuhom u nassistuhom f’dak li huwa l-manutenzjoni tal-pitches u għandna wkoll skemi oħrajn li nidħlu fihom.

ONOR. GRAHAM BENCINI: U xi logħbiet jintlagħbu wkoll f’dawn il-grounds li ma jaqgħux taħtkom, bħal tal-Ħamrun u tal-Hibernians.

DR MATTHEW PARIS: Dażgur. Meta nitkellmu dwar il-Premier League, il-logħob jintlagħab  primarjament fin-National Stadium, u xi kultant ukoll fis-Centenary Stadium, però mbagħad ikun hemm logħob li jsir ġewwa t-Tony Bezzina Stadium ta’ Kordin, u wkoll ġewwa l-Victor Tedesco Stadium tal-Ħamrun. Fil-kampjonati l-oħrajn jintużaw ħafna iktar pitches, bħal tas-Sirens, tal-Mosta u tal-Luxol. Iktar ma tinżel ‘l isfel il-pitches huma iktar mifruxa. Iva, għalina huma kruċjali u fundamentali għax dak il-livell ta’ logħbiet l-ewwel nett ma nistgħux insostnuh fuq art naturali għax art naturali ma tippermettix. Il-ground nazzjonali jospita madwar 100 partita fis-sena, u jekk tikkompara dak il-ground ma’ grounds oħra b’art naturali tinduna li we are over using it. Dan mhux qed isir b’kapraċċ imma għax kostretti li nagħmlu dan minħabba l-pitches tagħna. Dan minnu nnifsu jikkrealna inibizzjoni biex, pereżempju, nikkummerċjalizzaw iktar dak il-ground. Waħda mid-domandi li ħafna drabi jagħmlulna hija għalfejn ma nagħmlux kunċerti ġewwa l-grounds. Tmur fejn tmur fl-Ewropa tara li mod ta’ kif ikun hemm ġenerazzjoni ta’ dħul ġdid huwa bil-kunċerti. Aħna ma naffordjawx nagħmlu dan it-tip ta’ attivitajiet għax inkunu qegħdin nissugraw li nimpinġu fuq l-art, bil-konsegwenza li neffettwaw il-partiti internazzjonali u anke domestiċi. Allura wieħed jibda jistaqsi xi rridu nagħmlu biex immorru ‘l quddiem. Waħda mill-affarijiet hija li ninvestu iktar f’dik li hija infrastruttura, b’fondi li għandna u b’fondi li jagħtina l-Gvern biex jgħinna – u nistgħu nidħlu f’dettall ta’ kemm għinna l-Gvern tul dawn l-aħħar snin għax għandna n-numri kollha – però ovvjament l-assoċjazzjoni ma tistax tiddependi biss fuq ħaddieħor imma trid tagħmel l-almu tagħha sabiex ikollha l-finanzjament neċessarju. Dak huwa prinċipalment li rridu nagħmlu permezz tal-liġi tal-kummerċjalizzazzjoni tal-isport. Wieħed mill-ħsibijiet tagħna fis-snin li ġejjin – u li hija wkoll parti mill-istrateġija tagħna – huwa li nikkummerċjalizzaw iktar in-National Stadium biex jgħinna niġġeneraw flejjes biex ma jkollniex għalfejn niddependu per se minn fuq il-Gvern jew minn fuq xi ħadd biex jgħinna, imma nissieħbu mal-privat biex inkunu nistgħu niġġeneraw finanzjament neċessarju sabiex inkattru l-operat tagħna, fejn ovvjament iktar ma tmur, l-ispiża iktar qed tiżdied u mhux tonqos. 

IĊ-CHAIRPERSON: Inti semmejt li l-maġġor parti tal-clubs għandhom it-titolu tal-grounds, però naf ukoll li hemm numru ta’ clubs u nurseries li jiddependu minn xi ftehim li forsi hemm mal-Education biex jagħmlu ċertu użu ta’ ċerti faċilitajiet, bħal grounds li jinsabu ġo skejjel. L-MFA tidħol f’dak ir-rigward bħala liaising, bħala forma ta’ tarka għal dawk il-clubs?

DR ANGELO CHETCUTI: Skont il-każ. Meta aħna jkollna għarfien ta’ problema fejn club m’għandux fejn jitħarreġ, pereżempju bħall-Imtarfa, meta kienu jużaw, jekk m’iniex sejjer żball, skola u ġew żgumbrati minn hemm, qisu kien hemm sforz kollettiv min-naħa tagħna biex nimbuttaw, min-naħa tal-Gvern biex isib post alternattiv, u min-naħa tagħhom stess... Fil-fatt konna offrejna wkoll faċilità li konna investejna fiha, li huwa l-istitut ta’ San Ġużepp f’Santa Venera – qed nagħti eżempju wieħed – u l-Gvern kien ippropona postijiet alternattivi skont it-team, l-età li trid titħarreġ, u skont il-ġurnata fil-ġimgħa, u ntużaw xi postijiet fi skejjel. Fil-verità hija xi ħaġa li aħna ninkoraġġixxu dan għax hija ħasra meta faċilità kulħadd ikun irid jużaha bejn l-4.00 p.m. u t-8.00 p.m. imbagħad tagħmel il-kumplament tal-ġurnata vojta, ħlief ovvjament għal skola li tkun qed tintuża waqt il-ħin tal-iskola. Jiġifieri li nimmassimizzaw il-ftit faċilitajiet li hawn hija ċertament xi ħaġa tajba.

IĊ-CHAIRPERSON: Konxju wkoll tal-fatt li, pereżempju, hawn clubs li għalkemm jeżistu grounds fil-lokalitajiet tagħhom, ma jipprattikawx hemmhekk? Din hija sfortuna għat-tfal b’mod speċjalment. Semmejt il-ground ta’ Santa Venera. Jien naf li Santa Venera jipprattikaw ġo ground il-Ħamrun. 

DR ANGELO CHETCUTI: Fuq l-iskola ġewwa Santa Venera... Ma nafx eżattament il-border fejn qiegħed.

IĊ-CHAIRPERSON: In-Naxxar l-istess?

DR ANGELO CHETCUTI: Iva, għad hemm clubs li jagħmlu dan, għalkemm huma ftit. Pereżempju, il-Belt Valletta huwa wieħed minnhom.

IĊ-CHAIRPERSON: Ma tajtekx eżempju tal-Belt, fejn huwa diffiċli tibni ground,  imma tajtek eżempju b’Santa Venera fejn hemm ground imma xorta qegħdin jilagħbu l-Ħamrun. Nista’ ngħidlek li meta kont żgħir jien, minn Santa Venera kont immur id-Dar ta’ San Ġużepp nilgħab. Illum, tifel minn Santa Venera ma jistax imur ġo Santa Venera, imma jrid imur il-Ħamrun, għax il-ground qiegħed ġol-Ħamrun. Dawn huma affarijiet loġistiċi...

DR ANGELO CHETCUTI: Qed tgħid bħala aċċessibilità inti. 

IĊ-CHAIRPERSON: Hekk hu, biex lit-tfal nagħtuhom aċċessibilità għal ground viċin. In-Naxxar hemm l-istess kwestjoni, u hemm lokalitajiet oħrajn.  Naf li limitati, għax fl-aħħar mill-aħħar il-land usage hi li hi u s-sitwazzjoni hi li hi, però speċjalment fejn hemm każi bħal dak il-ground li semmejna fejn it-titolu jkun ta’ ħaddieħor u tkun tiddependi minn terzi persuni wkoll.

DR MATTHEW PARIS: Ir-realtà hi li hi. Ix-xewqa tagħna, u naħseb ix-xewqa ta’ kulħadd fuq din il-mejda, hija li f’kull lokalità mhux biss ikollna training facilities imma anke stadium kif suppost. Però r-realtà hija ftit ‘il bogħod minn hekk. L-ispazju huwa limitat, u fejn m’hemmx spazju aħna nippruvaw nassistu kemm jista’ jkun billi niffaċilitaw. Naħseb li l-iktar ħaġa li nistgħu nagħmlu fil-kuntest tagħna hija li niffaċilitaw. Jew niffaċilitaw id-diskussjoni mal-awtoritajiet ħafna drabi, jew inkella, bħalma ġara anke fil-passat f’ċirkostanzi partikolari, fejn iffaċilitajna billi tajna l-għajnuna finanzjarja neċessarja sabiex dak li jkun jista’ jitħarreġ minkejja li mhux fil-lokalità tiegħu. Dawn huma outdoor facilities, fejn apparti n-normal wear and tear tagħhom minħabba l-użu tagħhom, iridu l-ħin kollu l-manutenzjoni. Allura, apparti l-investiment inizjali u kapitali, li huwa fundamentali, waħda mill-ikbar sfidi, mhux forsi li għandna aħna, għax bir-riżorsa li għandha l-MFA...  Xi ħaġa li ma semmejtx qabel hija kemm hija l-head count tal-assoċjazzjoni. L-MFA timpjega prattikament 80 persuna full time u madwar 70 persuna part-time, u għandha r-riżorsi biex iżżomm u tagħmel manutenzjoni tal-faċilitajiet tagħha, għalkemm ovvjament għandna kwestjonijiet oħrajn, però l-problema tal-clubs hija li m’għandhomx dawn ir-riżorsi. Allura dawn il-clubs, jew se jirrikorru fuqna direttament biex ngħinuhom, jew se jirrikorru fuq il-Gvern biex jgħinhom u jassistihom. Ħafna drabi l-bibien li jħabbtu l-clubs, jinfetħulhom, u dik hija xi ħaġa pożittiva. Ovvjament dejjem hemm il-limtiazzjonijiet, jiġifieri jekk wieħed jippretendi li se jmur jitlob li jagħmlulu stadium... Ovvjament ir-risposta tiddependi ħafna mit-talba; jekk it-talba tkun raġjonevoli probabbilment dik ir-raġonevolezza twasslek għal deċiżjoni tajba, jekk mhux se tkun raġonevoli r-reazzjoni se tkun ovvja.

IĊ-CHAIRPERSON: Xtaqt nagħmel riferenza għar-rapport tal-Awditur Ġenerali dwar l-NDSF. Ir-rimarki ma kenux fuq l-MFA, però kienu fuq l-NDSF. Hemm paragrafu żgħir ħafna f’paġna 86 li jitkellem dwar in-National Football Centre fejn jispjega li l-NDSF daħlet fi ftehim inizjali mal-MFA, datat 2 ta’ Marzu 2022 biex il-proġett ikun jibda qabel l-actual agreement ġie uffiċjalment endorsed. Imbagħad hawn li “the final agreement pertaining to the grant was then signed by both parties two months later”. Nifhem li dan teknikament huwa rapport fuq l-operat ta’ entitajiet u fondi tal-Gvern. Intom it-tieni parti ta’ dan il-ftehim. Id-domanda diġà għamilniha lill-NDSF, u qiegħed nagħmilha sempliċement biex inkun korrett ġaladarba għamilna domanda n-naħa l-oħra u anke minħabba li ssemmiet l-MFA.  Ma nafx jekk għandkomx xi rimarka dwar dan. Hemm xi żżidu? 

DR ANGELO CHETCUTI: Nikkonferma fattwalment dak. Naħseb li dak huwa l-ikbar ammont ta’ fondi pubbliċi li bħalissa qed tibbenefika minnu l-MFA biex tibni ċentru tekniku ġdid. Kulmin imur Ta’ Qali jista’ jara li fejn hemm it-training grounds, mad-dawra ta’ Ta’ Qali, issa tela’ u l-kostruzzjoni tiegħu hija lesta. Dan kien proġett li inizjalment kien se jkun kopert kollu b’fondi pubbliċi u kien maħsub li jintuża fil-final championship tal-under 19 Ewropej li saru fl-2023. Dak it-target ma ntlaħaqx, però ovvjament ma jnaqqas xejn mill-fatt li kien fl-istrateġija tal-MFA, u mill-fatt li xorta waħda kien possibbli bl-għajnuna tal-NDSF, li finalment hija kif jingħataw €4.95 miljun u l-kumplament tiegħu se tkun qed tassorbih permezz ta’ self mill-Malta Development Bank (MDB) l-MFA stess. Għedt li huwa parti mill-istrateġija għax l-MFA kienet investiet fondi tagħha stess biex jitranġaw il-pitches infushom ta’ taħriġ li jiġu adjacent eżatt ma’ din il-binja. Kienu saru madwar 40 sena ilu, ftit wara l-istadium, u min użah jaf li kien hemm problema li hemmhekk jegħreq meta tagħmel ix-xita għax kien tafli ħafna, u ovvjament dak mhux tajjeb għall-ħaxix, allura jintuża inqas, eċċ. Allura sar resurfacing abbażi ta’ ramel biex illum għandna state of the art pitches li jintużaw fost oħrajn għat-turiżmu sportiv. Dik kienet il-parti ko-finanzjata mill-MFA, li attwalment saret qabel il-kostruzzjoni ta’ dan iċ-ċentru, u issa, kif għedt, ninsabu in good progress u nittamaw li sa nofs l-2025 jinfetaħ dak iċ-ċentru.

IĊ-CHAIRPERSON: Jekk m’iniex sejjer żball, Dr Paris, l-ewwel semmejt allokazzjoni ta’ €13-il miljun. Tista’ tagħtina spjega dwar minn fejn jiġu dawn il-fondi pubbliċi għall-MFA u kif jiġu investiti?

DR MATTHEW PARIS: Biex nippreċiżaw, dawn il-€5 miljun li semmejna tal-NDSF mhumiex marbuta ma’ dawk it-€13-il miljun li semmejt dwar fatturat. It-€13-il miljun huma dwar nefqiet operattivi li tagħmel l-assoċjazzjoni, mentri l-investimenti li tkellimna dwar l-NDSF huwa investiment kapitali li qed tagħmel l-assoċjazzjoni flimkien mal-fondi pubbliċi li akkwistajna, sabiex aħna nkunu nistgħu nħallu legat mill-aspett ta’ binja.

Fuq l-operat, il-maġġorparti l-kbira ta’ dawk il-flejjes mhumiex marbuta ma’ fondi pubbliċi. Ħafna drabi, meta jkollna telf ta’ partiti, u ħafna drabi jkollna telf ta’ partiti, tara ħafna kummenti on social media jgħidulna biex nieqfu ninvestu l-flus fil-futbol. Fir-realtà l-maġġorparti ta’ dawk il-flus huma ġġenerati mill-assoċjazzjoni innifisha. Ħafna mill-fondi tagħna prinċipalment huma fondi li ġejjin, jew mill-Union of European Football Associations (UEFA) jew mill-International Federation of Football Associations (FIFA). Għandna d-dettall ta’ kif inhuma komposti, però ma naħsibx li hija materja li għandna għalfejn niddiskutu hawn, għax l-iktar ħaġa importanti għalikom hija liema huma l-fondi pubbliċi mit-€13-il miljun, li aħna nistmaw li huma bejn wieħed u ieħor €500,000. Meta wieħed iħares lejn l-isponsorship ta’ erba’ snin li għandna ma’ Visit Malta, ta’ madwar €250,000...

IĊ-CHAIRPERSON: Jiġifieri mal-€500,000 qed tinkludi l-isponsorship ma’ Visit Malta? 

DR MATTHEW PARIS: Iva.  Dak huwa prinċipalment the main source of income li ġej minn entità tal-Gvern, f’dan il-każ partikolari, fil-konfront tal-assoċjazzjoni. Dan jammonta għal €250,000 kull sena għal erba’ snin, li jiġi total ta’ €1 miljun. Visit Malta, apparti li tgħin lill-MFA kif ukoll lill-futsal, għax għall-ewwel darba rnexxielna nikkompetu fil-main round u se tkun qiegħda tgħinna b’mod addizzjonali fix-xhur li ġejjin, tgħin direttament ukoll lill-clubs kollha li jipparteċipaw fil-UEFA. Dawn il-flejjes ma jiffurmawx parti minn dawn il-€500,000 li qed insemmi jien imma huma flejjes li l-Gvern, permezz ta’ Visit Malta ikun qiegħed jinvesti fi ħdan il-clubs. Lanqas jinkludu wkoll il-flus, li ħafna drabi ma jkunux flus diretti, għall-manutenzjoni li tkun qed issir, ħafna drabi fil-konfront tal-grounds tad-diversi clubs. Għandna arranġament ta’ €50,000 fis-sena għal kuntratt ta’ totalità ta’ €200,000 mal-Ministeru għall-Edukazzjoni, u għandna wkoll numru ta’ kuntratti żgħar oħrajn, li jinkludu kuntratt mal-Ministeru responsabbli mill-ambjent ta’ €15,000.

DR ANGELO CHETCUTI: Dawk versu inizjattivi partikolari.

DR MATTHEW PARIS: U biex inkunu għamilna full disclosure irrid ngħid li attwalment qegħdin niddiskutu ma’ Project Green biex nidħlu f’arranġament li jkunu jistgħu jgħinuna direttament f’assistenza finanzjarja biex kollha kemm hi tmur fuq proġetti ta’ green initiatives. 

IĊ-CHAIRPERSON: S’issa dan li qed tgħidu huwa differenti ħafna minn dak li smajna quddiem dan il-Kumitat minn ħafna assoċjazzjonijiet li ġew hawnhekk, li tkellmu dwar il-bżonn li l-Gvern jgħin finanzjarjament sabiex ikun hemm...

DR ANGELO CHETCUTI: M’aħniex qed ngħidu li m’għandniex bżonn, biex ma ninftehmux...

IĊ-CHAIRPERSON: Jien il-ġimgħa l-oħra għedt li hawnhekk sirna qisna Shark Tank, kulħadd jiġi jagħmel il-pitch tiegħu! Li qed nara differenti hu li filwaqt li fil-każ ta’  assoċjazzjonijiet u sport ieħor tingħata għajnuna mill-Gvern biex jinkoraġġixxi u jgħin fl-amministrazzjoni u fl-operat ta’ dak l-isport, fil-każ tal-MFA l-investiment li jsir fil-futbol, il-pajjiż jieħu reklamar, jew xi servizz in cambio, min-naħa tal-MFA. Qed nifhem tajjeb jew le?

DR ANGELO CHETCUTI: Mil-lat operattiv hekk hu, imma mil-lat ta’ kapital mhuwiex hekk.

IĊ-CHAIRPERSON: Qed nitkellem mil-lat operattiv, il-€500,000. 

DR ANGELO CHETCUTI: Nixtieq inżid ngħid li hemm ukoll investiment fil-faċilitajiet tal-clubs li ma jidher imkien fil-kotba tal-MFA. Jeżisti MOU mal-Gvern, li tħabatna aħna għalih, dwar fondi biex jiġu resurfaced il-pitches tal-clubs. Kif tafu, kien hemm investiment qawwi madwar 20 sena mill-MFA biex dawn jinqalbu minn ramel għal artificial turf. Kif intqal aktar kmieni f’din il-laqgħa, dawn ovvjament għandhom lifetime, l-MFA dejjem ħasbet li dak il-mument se jiġi, u wara taħdidiet mal-Gvern intlaħaq qbil dwar dan l-MOU fuq tmien snin għall-valur ta’ €6 miljun. Dan bdejnih fl-2020 u sal-lum ġew assorbiti madwar €2.5 miljun minnhom biex sar ir-resurfacing ta’ numru ta’ pitches skont skeda maqbula li tiddependi minn kemm ikun ilu li sar il-pitch. Dak ukoll huwa ta’ natura kapitali, ma jingħatawx flus direttament lill-assoċjazzjoni, anzi l-assoċjazzjoni hija obbligata taħt dan l-MOU li tara li l-procurement kollu jsir permezz tagħha u fl-ispirtu tat-tħaddim tal-Public Procurement Regulations. Hemm entità, li hija s-Social Projects Management Ltd (SPML) li aħna dejjem inħabbtu magħha l-parti tal-procurement, biex qisu hemm xi ħadd li qiegħed jiskrutinja l-proċess, u sal-lum dan tħaddem tajjeb. Fil-fatt hemm numru konsiderevoli ta’ pitches li diġà saru.

IĊ-CHAIRPERSON:  Aktar domandi? 

ONOR. ALEX MUSCAT: Grazzi tal-introduzzjoni li tajtuna. Kif tafu, l-iktar parti li tinteressana hija l-parti tan-nefqa pubblika f’dak li għandu x’jaqsam mal-futbol, u se nibda min-nefqa kapitali. Iddistingwejtu mill-ewwel in-nefqa rikorrenti tagħkom, madwar €13-il miljun, u n-nefqa kapitali. Għan-nefqa kapitali tieħdu għajnuna min-nefqa pubblika? 

DR MATTHEW PARIS: In-nefqa kapitali, partikolarment fil-major projects li għandna ongoing illum, huwa l-proġett tan-national football centre, li tista’ tgħid huwa ko-finanzjat kważi nofs bin-nofs; hemm 50% li huma totalment grant tal-NDSF, li għamilna aċċenn għaliha qabel, u l-50% l-oħra, għalkemm mhux grant, għandna collateral li l-NDSF stess qiegħda tagħti lill-MDB, li tatna l-opportunità li nkunu nistgħu nġibu l-finanzjament għaliha, u allura l-investiment huma pjuttost sostanzjali, u għalina kruċjali wkoll. 

Xtaqt nagħmel relazzjoni bejn in-national football centre u l-proġett tal-kummerċjalizzazzjoni tagħna fin-national stadium. Huwa fundamentali li t-technical centre, li llum huwa ospitat ġewwa l-istadium f’Ta’ Qali, jinħareġ minn ġewwa l-istadium u jmur fil-post li aħna identifikajna biex jagħtina l-opportunità li nibdew il-proġett ta’ kummerċjalizzazzjoni tal-istadium. Qabel dan jispiċċa ma nkunux nistgħu nibdew.  Apparti diffikultajiet oħra li għandna, waħda mill-affarijiet neċessarji għalina hija li t-technical centre joħroġ minn fejn qiegħed illum – min jaf kemm-il darba l-Onor. Bencini mar fih – u jimxi għan-naħa l-oħra tat-training facilities tagħna biex b’hekk ikun jista’ jiskatta l-proġett tagħna. Dak il-proġett huwa fundamentali ħafna, skont l-istrateġija tagħna, biex inkunu nistgħu ntejbu l-faċilitajiet tagħna.  Wieħed irid jgħid li n-national stadium tagħna llum prattikament għandu 43 sena, u allura m’għadux faċilità idonea fejn jiġi ospitat il-futbol.  In-nefqa tal-pitch hija massiva. Aktar qabel saret domanda dwar kemm jintnefqu flus biex jiġu maintained il-pitches. Given li qed nitkellmu fuq art naturali, aħna nonfqu madwar €30,000 fix-xahar biex inkunu nistgħu nżommu l-pitches tagħna, li hija nefqa kbira, u fil-fatt hija waħda mill-ikbar nefqiet li għandna. Dawk huma mantnuti kif suppost, u anke d-dressing rooms huma mantnuti kif suppost, però l-ispectator stands mhumiex attraenti. Probabbilment kollha kemm aħna morna naraw xi logħba futbol barra minn Malta, u jekk inqabblu l-istadium facility tagħna ma’ dak li wieħed jara barra, insibu li they are totally different. L-idea hija li aħna wkoll nimxu f’dik id-direzzjoni, u allura hemm bżonn mill-iktar fis li nagħmlu dan it-tip ta’ investiment, kemm għall-parti attraenti għax hija neċessità, kif ukoll għall-parti strutturali għax hija fundamentali. Hemmhekk għandna diffikultajiet f’dik li hija canopy meta tagħmel ix-xita, għax jidħol ħafna ilma minnha. Dik hija problema, kemm għall-ispettaturi li jattendu, kif ukoll mill-aspett ta’ sigurtà. Dik hija nefqa kbira ħafna li wieħed irid jidħol għaliha. Barra minn hekk lanqas huwa mgħotti kollu; jien qed nitkellem dwar il-parti mikxufa, għax dwar il-parti l-oħra hija totalment esposta. Għalina l-proġett maġġuri f’din il-leġiżlatura tagħna, mhux tagħkom, huwa l-proġett tan-national stadium li, going forward, huwa fundamentali għax jagħtina aċċess għall-parti sportiva aħjar u jagħtina aċċess għall-parti finanzjarja aħjar.  Jekk irridu nkomplu nkabbru l-introjtu tagħna u ma nippretendux li l-Gvern jiġi bil-flus... Li nixtiequ aħna mingħand il-Gvern hu li jagħtina l-għodda biex inkunu nistgħu naslu f’dik id-direzzjoni. Jiġifieri dan huwa fundamentali għalina. 

ONOR. ALEX MUSCAT: Jiġifieri hemm in-national training centre, li qed nifhem li b’kollox hemm madwar €9.5 miljun, li €5 miljun minnhom huma self mill-MDB. Minn lat ta’ disbursement mill-NDSF fiex wasaltu?

DR ANGELO CHETCUTI: Is-social grant, il-parti tal-€4.95 miljun li ssemmiet hawnhekk, hija eżawrita. Issa qed nieħdu mill-parti tas-self tal-MDB. It-total cost tal-proġett, given kemm ukoll għadda daqsxejn żmien, plus riżultat tal-inflazzjoni li esperjenza kulħadd, eċċ., minn €9.6 miljun tela’ għal €12.4 miljun. Kellna din it-taħdita mal-NDSF stess, li sal-lum ikkonfermawlna li lesti li jkopru dik id-differenza, ovvjament kontra l-iskrutinju tad-dinja kollha, li konna kuntenti li nagħmlu, għax ġejna f’din is-sitwazzjoni. Wara li neżawrixxu din il-parti ta’ €5 miljun b’self imbagħad nerġgħu nduru fuq dik. 

ONOR. ALEX MUSCAT: Semmejtu wkoll ftehim li għandkom mal-Ministeru responsabbli mill-edukazzjoni ta’ madwar €6 miljun...

DR ANGELO CHETCUTI:  Għar-resurfacing tal-pitches.

ONOR. ALEX MUSCAT: Meta dħaltu f’dak il-ftehim kienu diġà ġew identifikati liema se jkunu l-pitches, jew hija miftuħa...?

DR ANGELO CHETCUTI: L-MOU fih skeda li hija bbażata purament fuq iż-żmien ta’ meta sar l-ewwel darba l-pitch; qisu min imissu. Imbagħad, as we go along, aħna u nħaddmuh niltaqgħu mal-club biex naraw jekk humiex f’sitwazzjoni li jagħmlu l-biċċa xogħol. Hemm min jgħidilna li għandhom bżonn, hemm min jgħidilna nistennew sena oħra minħabba n-nursery jew ħaġa jew oħra, u niddiskutu mal-Ministeru dwar min ikun imiss. Imma b’mod ġenerali nsegwu l-proċedura li ta’ min sar l-ewwel isir next. 

DR MATTHEW PARIS: Wieħed irid japprezza xi ħaġa importanti, li hija li għandna t-time windows limitati ħafna within which nistgħu nagħmlu dawn it-tip ta’ investimenti għax ma tistax tagħmilha waqt l-istaġun, imma trid tagħmilha dejjem out of season. Mela aħna qed nitkellmu bejn wieħed u ieħor fuq il-perjodu ta’ bejn Mejju u Lulju fejn aħna nistgħu nagħmlu dawn it-tip ta’ proġetti. Jekk mhux hekk allura tkun trid tagħmilhom is-sena ta’ wara. Allura attwalment jibda l-proċess tal-procurement biex apparti li jkunu identifikati, joħorġu l-ispeċifikazzjonijiet, nitkellmu mal-clubs, kif qal Dr Chetcuti, dwar il-parti li jridu jagħmlu huma, għax dan l-MOU qed jitkellem dwar ir-resurfacing tal-pitches, però jkun hemm investimenti oħrajn li jkunu jridu jsiru bħal, pereżempju, il-parti ta’ taħt, jew il-parti tal-ġnub, li jridu jsiru direttament mill-clubs. Fil-mument li jkun hemm iċ-ċirkostanzi kollha idoneji biex inkunu nistgħu nagħmlu dak il-proġett, allura jkun jista’ jiskatta within that period, però again, għandek limitazzjoni ta’ suppliers. Għas-saħħa tal-argument aħna nistgħu ngħidu li din is-sena se nagħmlu 30 pitch, però fir-realtà s-suq lanqas biss jiflaħha għax m’hawnx biżżejjed suppliers ta’ synthetic pitches biex jagħmluhom. Jiġifieri rridu nkunu ftit kawti fuq kemm nistgħu nagħmlu. L-intenzjoni tagħna hija li dawk il-fondi ovvjament nużawhom fl-interità tagħhom, anzi jekk jista’ jkun inħabbtu l-bibien biex inżidu, però naħseb li mexjin bir-rata t-tajba għax tmur fejn tmur bil-mod il-mod dawn il-pitches qegħdin jinbidlu. Ir-realtà hi li tieħu pjaċir tmur fil-pitches tara tfal partikolarment jużawhom. Ħafna drabi jekk ma ssirx manutenzjoni tajba lil dawn il-pitches ikollok problema ta’ injuries u jkollok ukoll problema ta’ nuqqas ta’ interess għax wieħed ma jeħux gost imur ġo faċilità żdingata. Jiġifieri dan qed ikun benefiċċju importanti ħafna, mhux għall-assoċjazzjoni per se imma naħseb li għal-lokalitajiet kollha, l-isport inġenerali. Għalina kien investiment importanti ħafna, u meta lħaqna dan l-arranġament naħseb li kien wieħed mill-aħjar affarijiet li għamilna kemm ilna mmexxu aħna.

ONOR. ALEX MUSCAT: Kemm qed tantiċipaw li se jinbidlu pitches b’dan l-MOU?

DR ANGELO CHETCUTI: Jekk m’iniex qed niżbalja l-lista fiha madwar 48 faċilità, at an average of €800,000 fis-sena... (Interruzzjonijiet) Ovvjament by then nittama li nkunu bdejna verament ninnegozjaw tiġdid ta’ dan il-ftehim, però prattikament inkunu koprejna l-faċilitajiet kważi kollha.

ONOR. ALEX MUSCAT: Jiġifieri wasaltu nofs triq?

DR ANGELO CHETCUTI: F’termini ta’ fondi, minn €6 miljun żburżjana €2.5 miljun, imma dawn ikunu jinkludu retention moneys, eċċ., jiġifieri close to half way, kif ippjanat.

IĊ-CHAIRPERSON:  Aktar domandi?  L-Onor. Agius.

ONOR. DAVID AGIUS: Nirringrazzjakom, Dr Paris, Dr Chetcuti, kif ukoll il-President Bjorn Vassallo u l-viċi presidenti l-oħrajn u lit-tim kollu. Ħalli nibda bl-ewwel mistoqsija. Fejn għandkom l-art, dak huwa kollu devolut għandkom? Jew għad tridu tieħdu xi partijiet minnu mingħand il-Gvern?

DR MATTHEW PARIS: L-art tan-national stadium?

ONOR. DAVID AGIUS: Il-football centre ta’ Ta’ Qali.

DR MATTHEW PARIS: Huwa devolut lilna, però jeżistu żewġ problemi.  Marbut mal-proġett ta’ kummerċjalizzazzjoni saret talba fis-sena 2021 biex aħna nkunu nistgħu nestendu dak li huwa ċ-ċens li għandna fil-konfront tagħna, għax l-ammont rimanenti huwa ta’ madwar 20 sena, li meta wieħed se jipprova jagħmel proġett ta’ national stadium kif nixtiequ nagħmlu aħna, which runs into a lot of millions, ma jkunx jagħmel sens għax ir-rate of return tkun baxxa ħafna għal perjodu qasir u allura rridu ntawlu. Dik hija fundamentali għalina...

ONOR. DAVID AGIUS: U fejn wasaltu fiha?

DR MATTHEW PARIS: Għamilna t-talba fl-2021 u għadna ma wasalniex biex inġibu l-extension li xtaqna.

ONOR. DAVID AGIUS: X’qed titolbu?

DR ANGELO CHETCUTI: It-tiġdid tal-kirja li idealment tkun għal 65 sena. 

ONOR. DAVID AGIUS: Extra plus l-20 sena li hemm?

DR MATTHEW PARIS: Le, ma tistax. Il-massimu jista’ jkun ta’ 65 sena.

ONOR. DAVID AGIUS: Jiġifieri mil-lum għal 65 sena oħra. 

DR MATTHEW PARIS: Iva. Illum għandna titolu li ngħatalna mill-Kamra tar-Rappreżentanti, u l-idea hija li jkollna xi ħaġa simili għal 65 sena. Teżisti wkoll il-problema li meta nbena dak l-istadium, 43 sena ilu, daqskemm għandi żmien jien, kienet ittieħdet l-art li ħafna minnha kienet tal-Gvern, però għad hemm pockets żgħar ħafna li s’issa għadhom mhumiex esproprjati. Dik tikkrea problema fil-konfront tat-titolu u fil-konfront ta’ investiment li inti trid tagħmel. Mal-mejda hawn ħafna avukati u żgur li qed jifhmu d-diffikultà li għandna. Allura paripassu ma’ din it-talba għall-estensjoni għal 65 sena, għandna wkoll din iċ-ċirkostanza li qegħdin nippruvaw ukoll nindirizzaw mal-Gvern sabiex isir l-esproprju kif hemm bżonn sabiex it-titolu jkun kollu għand il-Gvern, biex il-Gvern ikun jista’ jgħaddi t-titolu kollu mingħajr l-ebda forma ta’ inibizzjoni fil-konfront tagħna.

ONOR. DAVID AGIUS: U fiex wasaltu fiha din?

DR MATTHEW PARIS: Għadna fl-istadju li l-Gvern għaddej minn proċessi interni tiegħu.

IĊ-CHAIRPERSON: Fuq il-verifika tat-titolu? Tafu x’inhi l-kwestjoni?

DR MATTHEW PARIS: Ma nafux.

IĊ-CHAIRPERSON: Naħseb li weħel fuq punt legali, jew amministrattiv?

DR MATTHEW PARIS: M’għandniex għarfien ta’ f’liema stadju tinstab. Għandna għarfien tal-fatt li għamilna t-talba, għandna għarfien li b’mod kontinwu jkollna laqgħat mal-ministeri konċernati skont il-każ, però f’dan l-istadju ma nafx eżatt f’liema stadju tinstab. 

ONOR. DAVID AGIUS: Jekk għandna dawn iż-żewġ problemi l-pjanti u permessi biex isir dan in-national stadium upgrade or investiment, sejjaħlu li trid, fejn iħallina?

DR MATTHEW PARIS: Aħna ma naħsbux li se jkun hemm diffikultà. L-iktar ħaġa kruċjali hija li ssir, u ssir mill-iktar fis. L-indikazzjonijiet li għandna aħna huma li m’hemmx diffikultajiet maġġuri biex din issir, u allura se ssir, però mingħajrha l-proġett tagħna ma jistax jiskatta. Jiġifieri biex nirrispondi d-domanda tiegħek ngħidlek li aħna bilfors għandna bżonn titolu validu u li jkollna estensjoni ta’ dak li huwa t-titolu tagħna għal perjodu twil biex aħna nkunu nistgħu nintraprendu proġett ta’ din il-portata.

ONOR. DAVID AGIUS: U l-pjanti, eċċ., huma in place, jew għadhom iridu jsiru? Nifhem li permessi għadkom ma bdejtux taħsbu għalihom. Il-fatt li n-national football centre jkun lest sena oħra ma jfissirx li mill-għada li jkun lest se titilqu għall-proġett l-ieħor. Hux hekk?

DR MATTHEW PARIS: Assolutament le. Idealment ikun lest il-ġimgħa d-dieħla, però mhux se jkun hekk.  Aħna bdejna billi wellidna steering committee intern biex jieħu ħsieb dan il-proċess, li se jkun pjuttost laborjuż għax l-MFA trid tara wkoll il-metodi tagħha ta’ kif se tiġġenera l-flus u fl-istess ħin tassigura li l-futbol jibqa’ jintlagħab, għax ma tistax taqbad twaqqa’ kulma hemm għax inkella m’għandekx fejn tilgħab. Jiġifieri hemm ħafna affarijiet preparatorji li jridu jsiru, u l-irwol tal-isteering committee intern huwa dak. Imbagħad, għada pitgħada, tiskatta t-tieni fażi, fejn ma tkunx biss ix-xogħol preparatorju, imma kwestjoni ta’ applikazzjonijiet.

ONOR. DAVID AGIUS: U l-local plan taż-żona ta’ Ta’ Qali jħalli dan il-ħsieb li għandkom f’moħħkom iseħħ, jew irid jinbidel dak ukoll?

DR MATTHEW PARIS: M’għandix għarfien li hemm bżonn ta’ xi bidliet, però ma nistax nirrispondik mill-aspett ta’ local plans.

ONOR. DAVID AGIUS: U jekk l-extension tkun hemm, l-appropriations isiru, u jitlaq il-proġett, x’qed tipproġettaw bħala żmien u bħala finanzi, kemm min-naħa tal-Gvern kif ukoll min-naħa tagħkom?

DR MATTHEW PARIS: Jekk tistaqsini kemm nixtieq li l-Gvern jiffinanzja ngħidlek 100%, imma...

ONOR. DAVID AGIUS: Tibżax dik narawha wkoll.

DR MATTHEW PARIS: L-ambizzjoni tagħna hija li jkun hemm mix ta’ kontribuzzjonijiet. Jien nifhem li l-ebda gvern mhu se jiġi jagħtina €40 miljun, kemm fil-fatt qegħdin nantiċipaw li jiġi jiswa l-proġett, għalkemm hawn pajjiżi fejn saru dawn l-affarijiet....

DR ANGELO CHETCUTI: Fil-fatt kont se nagħtikom dak l-eżempju, u ma nafx tkunux tridu tkunu fil-gvern meta ngħidilkom li, pereżempju, in-national stadium tal-Lussemburgu għamlu l-Gvern bi spiża ta’ €80 miljun. 

ONOR. DAVID AGIUS: Over a number of years.

DR ANGELO CHETCUTI: Sar fi żmien erba’ snin.

DR MATTHEW PARIS: Però biex inkunu ftit iktar realistiċi, naħseb li huwa diffiċli li nippretendu li se jkun hawn xi gvern li se jidħol għal din it-tip ta’ spiża. Nifhmu wkoll li rridu ndaħħlu l-privat, u la tkun qed iddaħħal lill-privat ifisser li you are foregoing parti mill-art li għandek int, għax il-privat mhux se jagħtik donazzjoni biex sempliċement ikun tahielek, imma fil-proċess inti trid tikkrea pockets biex jiġu kkummerċjalizzati li jgħinu lill-privat irendi l-investiment li jkun għamel, filwaqt li għalina tkun fundamentali għax ikun għamel investiment fil-ġebla biex inkunu nistgħu nbiddlu. Aħna naraw tliet tipi ta’ kontribuzzjonijiet, waħda minnhom hija kontribuzzjoni min-naħa tal-Gvern. Partikolarment nitfakar li fiż-żewġ manifesti taż-żewġ partiti ewlenin kien hemm imniżżel li se jsir investiment fil-konfront ta’ faċilità għal futsal. L-idea hija li parti minn dak li huwa n-national stadium ikun jista’ jospita  l-footsal fih ukoll. Allura ġaladarba li hemm impenn miż-żewġ partiti, għandi nifhem li jkun hemm qbil unanimu fil-konfront ta’ din in-nefqa, u allura dak l-investiment ikun jista’ jsir bla xkiel ta’ xejn. Min-naħa l-oħra ovvjament, kif għedna, ikollok il-parti tal-kummerċ u l-parti tal-assoċjazzjoni. Parti mill-fondi li ġġib l-assoċjazzjoni mill-UEFA b’mod iktar ġeneriku huma finanzjament li jridu jmorru fil-konfront ta’ proġetti kapitali. Jiġifieri l-UEFA – u hawnhekk qed ninkludi l-FIFA wkoll – tagħtina fondi li jmorru, jew għan-nefqa operattiva, jew għan-nefqa kapitali. Allura inti jkollok fondi li huma earmarked speċifikament għal proġetti kapitali, li you can tap into u allura tagħmel investiment f’dan is-sens. Apparti dak, ovvjament ikun hemm il-privat li jidħol magħna b’diversi metodi sabiex ikun jista’ jgħinna.

ONOR. GRAHAM BENCINI: Dawn l-€40 miljun li qed issemmu jinkludu wkoll ix-xogħol fuq it-tinda li hemm bżonn isir?

DR MATTHEW PARIS: Iva.

ONOR. GRAHAM BENCINI: Biex nagħlaq nixtieq nifirħilkom għar-rebħa li għamiltu mal-Moldova u anke ma’ Andorra. Huwa tajjeb li nsemmu wkoll ir-rebħ u mhux it-telf biss,  għax irridu nifhmu li meta tikkompeti ma’ ċerti timijiet barra jkun diffiċli ħafna, u allura nifirħilkom tar-rebħa li għamiltu.

IĊ-CHAIRPERSON: Il-65 sena li semmejtu huma mil-lat ta’ financing, jew inkella mil-lat legali?

DR ANGELO CHETCUTI: Titolu.

IĊ-CHAIRPERSON: Imma l-massimu ta’ 65 sena minħabba financing?

DR MATTHEW PARIS: Jien jidhirli li l-liġi tal-kummerċjalizzazzjoni fiha nnifisha diġà tagħmel riferenza...

IĊ-CHAIRPERSON: Jiġifieri semmejtuha mill-aspett legali, mhux minn aspett ta’ financing biex tifduh.

DR MATTHEW PARIS: Iva.

IĊ-CHAIRPERSON: Nirringrazzjakom. Il-Kumitat huwa aġġornat għal nhar it-Tlieta 22 ta’  Ottubru fis-2.00 p.m. sabiex jiġu l-Gozo Football Association u l-Gozo Horse Racing Association. Din għandna tkun l-aħħar sessjoni fuq dan is-suġġett, imbagħad wara jkollna laqgħa informali dwar is-suġġett li jmiss.

Fl-3.58 p.m. il-Kumitat aġġorna.
